
БЭЛГИЙН ХӨГЖИЛТ, БОЙЖИЛТ

	 

	"Залуу нас-мөрөөдөл, итгэл, гавьяат үйлст тэмүүлэх үе. Энэ бол уян сэтгэл, сайн сайхан бодол. Ихийг бүтээх гэсэн эрмэлзэл, юм бүхний эхлэл"

	Н. ХИКМЕТ

	 

	Хүүхэд, орь залуу нас шиг эрчимтэй өсөлт, сэтгэлийн шаналал амсаж, мэдлэг, туршлага олж авах талаараа онцлог үе хүний амьдралд үгүй юм. Хүмүүс аль ч насандаа хүүхэд үеийнх шигээ тэгж маш хурдан өөрчлөгддөггүй билээ. Хүүхэд нас бол хүний амьдралын бүхэл бүтэн үе мөн. 

	Учир иймд хүнийг ямар нэг зүйлд өртөмтгий тал нь бүрэн хөгжөөгүй бага балчир насанд нь хүмүүжүүлэх нь маш их үр дүнтэй байдаг. Бага балчир насанд нь илэрч байсан шинж чанарууд нь бүр хожмын үед ч хэвээрээ байдгийн мөн чанар үүнд оршино. Бага балчир өсөх нас бол хүмүүжүүлэх асар их боломжтой үе юм. Ийм учраас өөрийнхөө эрмэлзэл тэмүүлэлдээ зоримог, маш илэн далангүй, итгэмтгий байдал өсөх үед нь өөрийгөө хүмүүжүүлэх үзэл санааг сонирхож, цаашдын зан төлөвт ашигтайгаар залж болно. 

	Хүний удамших нөөц их олон баялаг бөгөөд тохирсон нөхцөлд өвөрмөц байдлаар маш олон янзаар хөгждөг. Гол нь эцэг эхчүүд, сурган хүмүүжүүлэгчид, нийгмийн хүмүүжлийн нөлөөн дор бойжилтын дотоод механизмын хүч хүүхэд насанд төлөвшдөг билээ. Хүүхэд насанд эр эмийн хүмүүжлээр хамгийн сайн, гүнзгий үйлчлэх боломжтой юм. 

	Эцэг эхчүүд, сурган хүмүүжүүлэгчид хүнийг бие бялдрын хувьд эрүүл төдийгүй оюун ухаан, зан суртахууны хөгжилт, өргөн соёлтой хүн болгож эр эмийн ёсны амьдралыг нь залж хүмүүжүүлэх, тэднийг зөв өсөж бойжиход нь туслан цаг тухайд нь ухаалгаар оролцохын тулд хүүхдийн насны онцлогийг сайн мэдэх хэрэгтэй. 

	 

	Хүүхэд болон орь залуу нас 

	 

	Мэндэлж буй хүүхдийн хүйсийг бэлгийн анхны шинж гэж нэрлэдэг гадаад бэлгэ эрхтнээр нь тодорхойлно. Хүүхдийн бие махбодод эхний үед эр, эм хүйсийн хувьд харагдах шинж, өвөрмөц зүйл тодорхой илрэхгүй бөгөөд нас нэмэх тутам охин нь бүсгүй, хөвгүүн нь орь залуу болж өснө. 

	Бэлгийн анхны сэрэл нь ичингүйрэх, эсрэг хүйсийнхээ хүнийг байхад, ялангуяа хувцсаа тайлах юм уу, эр эмийн асуудалтай холбоотой зүйл ярилцах үед эвгүй болох байдлаар илэрнэ. Бие махбод өсөж хөгжихийн хэрээр бэлгийн сэрэл тод илрэн илэрсээр эцэстээ нэг хүйсийн хүн эсрэг хүйсийнхээ хүнийг өөрийн эрхгүй мөрөөсөх байдалд хүргэнэ. 

	Хүний бэлгийн бойжилтын нэг үе нь нөгөөдөө аажмаар шилждэг. Ерөнхий өсөлт хөгжилтийн үе, тачаал тодроогүй үе, бэлгийн бойжилтын үе гэсэн гурван хэсэгт тоймлон хувааж болно. 

	 

	Ерөнхий өсөлт хөгжилтийн үе

	 

	Эр эмийн эрмэлзэл, дур тачаал ямар нэг байдлаар, тод, хурц илрээгүй 8 хүртэлх нас юм. Энэ насанд хэвийн бойжилттой хүүхдэд бэлгийн сэрэл хэрэв томчуулын ямар нэгэн санаандгүй явдлаас болж цочрохгүй бол илрэхгүй. 

	 

	Эр эмийн тачаал тодроогүй байх үе

	 

	Энэ үеийн чиглэлийг тодорхойлох боломжгүй аль нэг тийш хэлбэлзэж байдаг 8—13 нас юм. Охид, хөвгүүдэд "эсрэг хүйсийн сэрэл" гэж нэрлэдэг бэлгийн шууд сэрэл байдаггүй. Гэхдээ охид, хөвгүүдийн хооронд юм уу үерхдэг найз охид, тэрчлэн хөвгүүдийн хооронд бэлгийн сэрэл байдаг. Цаашид бэлгийн бойжилт нэмэгдэхийн хэрээр тодроогүй бэлгийн эрмэлзэл арилж, эсрэг хүйсийнхээ хүнд тэмүүлэх дур тод илэрнэ. Энэ үед нэг хүйсийнхээ хүнд дурлах хандлагатай зарим хүнд л эсрэг хүйсийнхээ хүнийг мөрөөсөх явдал байдаггүй юм. 

	Энэ үед эр эмийн ёсны зөв чиглэл баримжаа тогтоогүй байдаг. Иймд тодроогүй дур тачаал зүй бусаар төрж, хүүхэд дуурайж, эр эмийн явдалд дурлахад хүрч мэднэ. Ингүүлэхгүйн тулд эцэг эхчүүд, сурган хүмүүжүүлэгчид хүүхдийг ажиглаж, эр эмийн явдлыг сониучлах занг нь зуршил болгохгүй байх ёстой. Ийм үед өсвөр үеийнхний анхаарлыг нь зохицуулах, ашигтай, сонирхолтой зүйлд нь чиглүүлж өгөх хэрэгтэй. 

	Эр эмийн ёсны дур тодроогүй үеийг бэлгийн сэрэл нь төсөөллөөс бус, харин биеийн ерөнхий өсөлт, ялангуяа бэлгийн булчирхайн өсөлтөөс болж үүсдэг. Энэ үед ойлгомжгүй сэрэл, сэтгэгдэл, тодорхойгүй хүсэл, сэтгэл шаналгах зүйл гарч ирдэг. Энэ үед л эрэгтэй, эмэгтэй хүүхдүүдийн хооронд үерхэл амархан тогтдог. Охид, хөвгүүд, орь залуу, бүсгүйчүүдийн хоорондын харилцаа нарийсаж, шинэ шинэ сэрэл төрнө. Өсөх насны анхны хайр дурлал үнэндээ харилцан дурлалцах эхний сэжмийг төрүүлнэ. Багш, эцэг эхчүүд ийм байдлыг "хэвийн бус" явдал гэж санацгаадаг. Тэгвэл өсвөр нас, нас бие гүйцэх үеийн хайр сэтгэлийг зүй ёсны зүйл, ашигтай юм гэж санах хэрэгтэй. Энэ нь өсвөр үеийнхний эр эмийн ёс зөв төлөвшихөд зайлшгүй хэрэгтэй юм. Үнэндээ энэ бол хайр дурлал бус, харин өөр бусадтай харьцах хэрэгцээнээс үүссэн, хүүхэд үеийнхээрээ гэнэн байдлаар ухамсаргүй илрэх нарийн нандин мэдрэмж юм. Өсвөр үеийнхний эр эмийн ёсны сэрэл тогтворгүй, өсөж торниж байгаа бие махбод нь хэлбэлзэмтгий, сэтгэлийн шаналал, сэрэл нь шинэ шохоорхолд амархан дарагддаг. 

	Энд бойжилтын хэвийн бөгөөд зайлшгүй дайрч өнгөрөх үе шатны тухай ярьж байгаа тул өсвөр үеийнхэнд төрөх ёстой бэлгийн шохоорхлыг эцэг эхчүүд, сурган хүмүүжүүлэгчид сэжиглэж, тэдэнтэй эвгүй харьцахгүй, гайхахгүй, тайван хүлээцтэй байх хэрэгтэй. Хүн төрөлхөөсөө бэлгийн чадвартай байдаг боловч бэлгийн хөгжилтийн бүрэн өсөлт хүртэл хүний бусад чадвараас илүү их хугацаа шаарддагийг бодож үзвэл зохино. Бэлгийн чадвар зохих наснаасаа өмнө идэвхжих нь өсөлт бүрэн гүйцсэн үеийг дагалдан гардаг сэтгэлийн нарийн тод илрэлд ямар нэг хэмжээгээр саад тотгор болж болно. 

	Томчуул сурагчдын хайр сэтгэлийн илрэлд эв дүйгүй харьцаж, зэмлэж, загнаж, "тэр хүү хайр сэтгэлээр тоглож эхэллээ", "тэр охин хөвгүүдтэй бүр будилж гүйцлээ" гэх зэргийн бодлогогүй үг хэлэх нь цөөнгүй, түүгээр ч зогсохгүй ёгтлон инээж, гоочилдог. Энэ нь өсвөр үеийнхнийг сэтгэлийн хүнд шаналгаанд хүргэнэ. Шоолж инээснээс болж охид, хөвгүүд ердийн үерхэхээсээ эмээж, хааяа үерхэхээ больдог. 

	Хүүхэд ахуй, орь залуу насанд үүссэн сурлага, тоглоом, хөдөлмөрийн дунд бэхэжсэн эрэгтэй, эмэгтэй хүүхдийн хоорондын харьцаа залуусын цаашдын хамтын амьдралд ихээхэн ач холбогдолтой байдаг билээ. Тохиромжтой нөхцөл бүрдсэн үед үерхэл, хайр сэтгэл сайн хөдөлмөрлөж, сурахын маш чухал шалтгаан, хүчирхэг эрчимжүүлэгч болдог. Бие хүн болон төлөвшиж буй өсвөр үеийнхний хайр сэтгэлийн шаналал эрэгтэй, эмэгтэй хүүхдийн цаашдын харьцаанд эерэг сайнаар нөлөөлдөг билээ. 

	Үерхэл бэлгийн сэрэлтэй, гэр бүлтэй холбоогүй бөгөөд бүсгүй бүсгүйчүүлтэйгээ, орь залуус орь залуустайгаа нөхөрлөж болох боллоо. Хоёр орь залуу, бүсгүй, орь залуусын хоорондын үерхэлд ноцтой юм байхгүй гэж үзэж яахан болох билээ. Бүсгүйчүүл, орь залуусын үерхэл өвөрмөц аястай байдаг. Энэхүү үерхэл, яруу тод, сэтгэл санааг сэргээдэг юм. Орь залуу улам ч биеэ аятай авч явах болж, эелдэг зөөлөн, бүсгүй нь эелдэг ялдам, эмэгтэй хүний ааштай болж ирнэ. Энэ нь хайр сэтгэл биш боловч хайр сэтгэлийн эхлэлийн оч мөн агаад амьдрал тэрхүү очийг нь асааж, улам тод, өргөн болгоно. Хааяа анхны хайр сэтгэлийн сонирхол болох оч гэнэт дүрэлзэн "түүдэг гал" болж жинхэнэ хайр сэтгэл ч болдог билээ. 

	Орь залуус охидын нэр төрийг хамгаалж, тэднийг хүндэтгэж байх, хэн ч нь түүнийг нь доромжилбол тэмцэхэд бэлэн байдгийг мартаж болохгүй. Түүнтэй сэтгэлийн шаналгаа, бодлоо хуваалцаж, тусалж, сэтгэлийг нь илүү хөдөлгөхгүй, элдэв зүйлээр биедээ татахгүй, аль болохоор ойр дотно байх хэрэгтэй. Бага наснаасаа хөвгүүд охидод, орь залуус бүсгүйтэй харьцах "сэтгэлийн тэнхээтэй" байж хүмүүжих нь чухал юм. 

	Бүдүүлэг, өнгөц сониуч, эрээ цээргүй явдлаас чөлөөтэй энгийн, жинхэнэ харьцаа нь үерхлийг чимэглэдэг билээ. Нэрт сурган хүмүүжүүлэгч А. С. Макаренкогоос орь залуус, бүсгүйчүүдийн хоорондын харьцааг яавал сайн байх бэ? гэж асуухад, "Огт дэвэргэхгүй, огт басамжлахгүй чин сэтгэлийн байх ёстой. Нэг нэгнийгээ хууран мэхлэхгүй, өөрийгөө болон бусдыг хүндэтгэж байвал энгийн үерхэл үү, хайр дурлал уу гэдгээс огт хамаарахгүй сайхан харьцаа үүснэ. Ямар ч атугай бие биеийнхээ аз жаргал, амьдралын төлөө санаа тавьж байгаа тийм харьцаа ямагт сайн сайхан болно" гэж хариулжээ. 

	Өсөх үеийн хүнлэг ариун нөхөрлөл тэр болгон хайр дурлал болж хувирахгүй ч гэсэн хүнд насан туршийн сайхан дурсамж болж үлдэнэ. 

	Залуу хүмүүс ямар нөхцөлд бие биеэ шалгаж, таньж мэдэх бэ? Ямар үед үерхэл хайр сэтгэлийг төрүүлэх вэ? 

	Хайр сэтгэл-үерхэл тэр дороо л үүсдэггүй билээ. Энэ нь хэн хэний нь сэтгэл санаа, сонирхол ойр дөт байвал аяндаа мэдэгдэлгүй үүсдэг. Хайр сэтгэл-үерхэл нөхөрлөл юуны өмнө, цагийн сорилтыг шаарддаг билээ. Нөхөрсөг харьцаа, уулзалт удаан үргэлжлэх тутам орь залуус, бүсгүйчүүл жинхэнэ анд нөхөд болно. Хамгийн гол нь хамт байвал тэдний харьцаа төдий чинээ дотно байна. Хэрэв тэд үдэшлэгт хамт явж, бүжиг хийх, кино үзэх, тоглох зэргээр богино хугацаатай хамт байвал бие биеэ сайн мэдэж, сэтгэлээрээ сайн ойртож чадна гэж үү? Түр зуурын харьцаа бэртэгчин өөдгүй явдлын шинж юм. Жинхэнэ үерхэл ийм байдалд хүрдэггүй билээ. 

	Хэрэв орь залуус, бүсгүйчүүл тоглох, бүжиглэх, жүжиг үзэхээс гадна хамт олны дунд хамт хөдөлмөрлөж, сурч, спортоор хичээллэвэл амьдрал улам ч өргөн хүрээтэй болно. Бодол сэтгэлээ хуваалцаж, хамт ном уншиж, тэмүүлж мөрөөдөж байвал тэдний ариун сэтгэл хувирахгүй, улам ч бэхэжнэ. 

	Багш, сурган хүмүүжүүлэгчид өсвөр үеийнхний анхны хайр сэггэлд болгоомжтой хандан, хайрлаж, сэтгэлийг нь хүчээр мохоохгүй, анхны хайр сэтгэлээ зөв сонгоход нь тусалж, биеэ зөв авч явахыг хэлж өгөх нь зүйтэй. Хайр сэтгэл үүсэж буй үеийн байдлаас зан төлөв төлөвших, цаашдын амьдрал нь ямар нэг хэмжээгээр шалтгаална. Орь залуус, бүсгүйчүүлийн хайр сэтгэлийн шинэ шаналгаа маш хүчтэй байх бөгөөд сурах идэвх нь муудахад хүрдэг. Энэ үед өөрийнхөө хүчинд итгэж, маш чухал нэр төрөө хайрлах, өөрийн сул талыг ялж дийлж сурахад нь итгүүлэх нь нэн чухал юм. Өсвөр үеийнхтэй эр эмийн ёсны эмзэг асуудлаар эвлэг, ухаалаг ярилцаж, эргэлзээ тээнэгэлзээг нь арилгаж, анхны хайр сэтгэлийн илрэлийг нь зөв залах, ойлгоход нь туслах хэрэгтэй. 

	Анхны хайр оюун ухаан, биеийн хүчийг өргөж өөд татах сэтгэлийн гайхамшигтай байдал юм. Энэ сайн, сайхан явдал руу татаж, бие хүнийг сайн чанаруудаар хүмүүжүүлдэг билээ. Анхны хайр ариун, цэлмэг яруу сайхан байдгаараа онцлог юм. Үүнийг А. И. Герцений илэрхийлснээр амархан жинхэнэ хайр сэтгэл болж хувирах "үерхлийн шохоорхол" гэж нэрлэж болно. 

	 

	Бэлгийн бойжилтын үе 

	 

	Бэлгийн бойжилтын үе гэж нэрлэдэг гурав дахь үеийг нь охидод 12—14 наснаас 20 нас хүртэл, хөвгүүдэд 13—16 наснаас 22 нас хүртэлх үед хуваадаг. Энэ үед бэлгийн онцлог шинжүүд, ирээдүйн эх эцэг байх шинж улам тодорч ирдэг. Эмэгтэй хүүхдийн бэлгийн бойжилт эрэгтэй хүүхдийнхээс түрүүн эхэлж, түрүүлж дуусдаг. 8—9 настайдаа охидын биеийн галбир эмэгтэй хүний шинжтэй болж, 12—13 настайдаа мээм нь томорч, умдаг, суганд нь үс ургаж эхэлнэ. Охид 17—18 настайдаа үе тэнгийнхээ орь залуусыг бодвол нас бие гүйцсэн мэт харагдана. Цаашид эдгээр ялгаа арилна. Гэхдээ ахимаг насандаа эмэгтэй хүн үе тэнгийнхээ эрэгтэй хүнээс ахимаг оворжуу харагддаг тал бий. 

	Ойролцоогоор бүсгүйчүүл 20, залуус 22 наснаасаа бэлгийн бойжилтын ид үедээ хүрч цаашид нас дагаж эр эмийн ёсны идэвх багасаж, суларсаар бүр арилах хөгшрөх үе хүртэл үргэлжилнэ. Бэлгийн бойжилт хэчнээн эрт эхэлбэл төдий чинээ эрчтэй явна. Хэчнээн хожуу эхэлбэл төдий чинээ аажуу явна. 

	Сүүлийн үеийн судалгаанаас үзвэл манай хүүхдүүдийн бэлгийн бойжилт заасан хугацаанаас нэлээд эрт эхэлж байгаа юм. Орчин үеийн хүүхдийн нас, насны өсөлт хөгжилт өнгөрсөн зууны 70-аад оны үе тэнгийнхнээсээ түрүүлж байгааг тогтоолоо. Одоогийн хүүхдийн шүд эрт ургаж, араг ясны ясжилт түргэн дуусаж, түргэн өсөцгөөж байна. Бэлгийн бойжилт1 2—3 жилээр эрт эхэлж байна. Нийт өсөлт хөгжилт түргэсэж (өсөлт хурдсаж) байна. Бэлгийн бойжилт хэдий чинээ эрт эхлэх тутам бие махбодын нийт өсөлт, хөгжилт төчнөөн эрт зогсоно. 

	Оюун ухаан, бие бялдар, эр эмийн ёсны хөгжлийн процессын хурдсыг ард түмний хоол унд, ахуйн нөхцөл, ерөнхий соёл дээшилж сайжирсан нийгмийн сайн сайхнаар тайлбарлах хэрэгтэй. Ялангуяа радио, кино, зурагт, театр, уран сайханчдын тоглолт, уран зохиол зэрэг мэдээллийн олон янзын эх булаг ихэссэн орчин үеийн нөхцөлд оюун ухааны хөгжилтийг улам түргэсэж байна. Орчин үеийн мэдлэгийн хүрээ асар их өргөжлөө. 

	Өсөлтийн хурдсалын үед бэлгийн бойжилт төдийгүй, физиологи, сэтгэлзүйн эвгүй явдал ажиглагдах боллоо. Өсвөр үеийнхний уураг тархи, зурх судасны тогтолцоо, бие махбодын эрчтэй өсөлтийг гүйцэж чадахгүй хоцорч мэдрэл, мэдрэмж огцом тэнцвэрээ алдахад хүргэж байна. 

	Олонх хүн өсөлтийн хурдсалыг амьдрал хангалуун, сайхан, ажил амьдрал дээшилж байгааг батлах сайн зүйл гэж үзэцгээдэг. Гэвч зарим нэгэн сөрөг талыг харгалзахгүй байж таарахгүй. Жишээлбэл, өсвөр үеийнхэн өндрөөшөө хэт өсөж байна. Биеийн урт, цээжний эргэн тойрон, биеийн өндөр, зүрхний хэмжээний харьцаа үл тохирно. Зүрх биеийнхээ жинтэй тохирохгүй бага байдаг. Зүй нь зүрх бие махбодын идэвхтэй хөдөлгөөн, араг ясны булчингийн хөгжилтийн онцлогтой хамааралтай байх ёстой

	Өсөлтийн хурдсал дотоод шүүрлийн булчирхайн нарийн бүтэц, үйл ажиллагаатай холбоотой түргэснэ. Ийм хөвгүүд 12—15 насандаа жил тутам 10 см өснө. Охид, хөвгүүдийг бодвол өсөлт нь нэгээс хоёр жил түрүү эхэлж, жилд дунжаар 7 см өсдөг. Гэвч 11—15 настай охидын өсөлт тухайн насны хөвгүүдийнхээсээ илүү их байдаг. Охидыг бэлгийн бойжилт хөвгүүдийнхээс нэг хагасаас хоёр жилийн өмнө дуусдаг. Тэд зуны саруудад их өсдөг. 

	Өсөлтийн хурдсал хүүхдийн бүх биеийн үйл ажиллагаа тогтолцоо, эрхтнийг хамрах уу? Эсвэл аль нэг эрхтэнд сонгомол байдлаар илэрдэг үү? гэсэн асуулт гардаг. Бэлгийн бойжилт бие бялдар, сэтгэхүй, оюун санааныхаас түрүүлдэг, өөрөөр хэлбэл биеийн ерөнхий болон бэлгийн бойжилтын хооронд зөрүү үүсдэг нь тодорхой болжээ. Өсвөр үеийнхний оюун санаа, сэтгэхүйн хөгжилт бие бялдрын хөгжилтөөс нэлээд хоцордог билээ. Гэтэл зарим эцэг эхчүүд өсөж бойжиж буй хүүхдээс төгс явдал, шийдвэр гаргахыг гэнэн байдлаар хүлээдэг. Бие махбодын хөгжилтийн хурдацтай ажиллах чадварын дэвшилт тохирдоггүйг санах хэрэгтэй. Өсвөр үеийнхний бэлгийн бойжилт сэтгэхүйгээс түрүүлж хөгширдгөөс бэлгийн дур хүслэн, түүнийгээ хэрэгжүүлэх бодит боломж хоёрын хооронд зөрчил гардаг. 

	Өсөлтийн хурдсалын шалтгааныг эцэст нь хүртэл хараахан судалж гүйцээгүй байна. Өсөлтийн хурдсалын процесс орчин үеийн хүний амьдралын бүх үеийг хамрах авч, өсвөр насанд маш тод илэрнэ. 

	Орь залуу, бүсгүй бэлгийн бойжилтын эцсээр үр тогтоох, үр боловсруулах чадвартай болдог авч хурьцлыг нэлээд хожуу үйлдэх агаад бэлгийн бойжилтын үетэйгээ тэр бүр тохирдоггүй. 

	Эрэгтэй, эмэгтэй хүүхдийн бэлгийн хөгжилт, бойжилт ихээхэн ялгаатай. Орь залуугийн хурьцах хэрэгцээ, үр тогтоох эрмэлзэл бүсгүйг бодвол нэлээд эрт (16—18 нас) төрөх боловч бүсгүйг бодвол хожуу (хааяа 23—25 нас) жинхэнэ ёсоор дурладаг. Бүсгүй орь залуугаас эрт дурлаж болох агаад хурьцах хэрэгцээ нь орь залуугийнхыг бодвол олон жилийн хойно илэрдэг. Бүсгүйчүүлийн дур тачаал орь залуусынхаас хожуу илэрч гүйцэж ирнэ. Энэ бол эрэгтэй, эмэгтэй хүний нэг өвөрмөц ялгаатай тал юм. 

	Өсвөр насанд охидын харах чадвар хөвгүүдийнхээс илүү байх бөгөөд гар хуруугаа түргэн түргэн хөдөлгөж чадах зэрэг онцлог илэрдэг билээ. Тэгвэл хөвгүүд түргэн явж, чадмаг сайн гүйж, охидоос их хөдлөх хэрэгцээтэй болдог. Харилцан адилгүй зурах зэрэг ялгаа гарна. Охид мод, цэцэг, гэр ахуйн зүйл зурж байхад хөвгүүд үйлдвэрийн болон дайны сэдэвтэй зүйлийг илүү зурдаг. Гэвч охид нарийн ширийн зүйлийг илүү нягт нямбай зурдаг, гоёлж чимэглэх дуртай байдаг. Хөвгүүдийн математик, техникийн авьяас чадвар сайн хөгжсөн байхад охид хэлэнд илүү авьяастай, гоо сайхны мэдрэмж нь сайн хөгжсөн байдаг. Охид өнгийг түргэн, яг онож ялгаж чаддаг. Охид хөвгүүдээс илүү эрт ярьж эхэлдэг билээ. 

	 

	"Эгзэгтэй үе"

	 

	Бэлгийн бойжилтын үеийг завсрын буюу шилжилтийн үе гэж тооцдог бөгөөд өсвөр үеийнхний амьдралд бүрэн эргэлт гаргадаг үе билээ. Бие бялдар, сэтгэхүйн хөгжилт эрчимтэй явна. Өсвөр үеийнхний бие физиологийн тогтворгүй байдалд ордог. Биеийн ерөнхий хүч чадал сайжирч, ургуулж бодох, эргэцүүлэн дурсах чадвар нь хөгжинө. Гэвч сайн мууг амархан хүлээн авна. Төрж буй дур тачаалын нөлөөгөөр хөвгүүдийн хүүхэд ахуй насандаа сонссон, харснаа эргэцүүлж, эр эмийн явдалтай холбоотой, учрыг нь хараахан олоогүй, мэдэхгүй бүх зүйл одоо бол чухал ач холбогдолтой болж, өөрийн эрхгүй эргэцүүлж бодож, дур тачаалаа аажмаар төрж байгаагаа мэдэрч эхэлнэ. Хөгжим, яруу найраг, уран зураг сонирхох сонирхол, гоо сайхны мэдрэмж нь хөгжинө. Энэ насанд бие хүний шинж чанар, ирээдүйн зан төлөв төлөвшиж эхэлнэ. 

	Өмнө нь хамт тоглодог юм уу, хичээл номоо, давтдаг байсан хүүхдүүд аажмаар салж, биеэ нэлээд барьдаг болж, энгийн, унаган зангаа гээж эхэлнэ. Нөгөөтээгүүр хайр сэтгэлийг шохоорхож, охидыг хүндэтгэж, мөрөөдөмтгий, сониуч болж ирнэ. Өсвөр үеийнхэн энэ үедээ ууртай, цочромтгой, сэтгэл санааны хувьд сониуч болно. Ааш зан нь тогтворгүй, тэсвэргүй, олон ааш гаргана. Оюун ухааны хөгжилт настайгаа тэр бүр тохирохгүй. 

	Эсрэг хүйсийнхээ үе тэнгийнхнийг мөрөөдөх нь аажмаар ихэснэ. Хөвгүүд охидтой эвгүй харьцаж, эелдэг биш, үс гэзэгнээс нь чангаах, түлхэхэд хүрдэг. Зарим нь их додигор янзтай харьцана. Охид сээтгэнэж, бусдын анхаарлыг өөртөө татахыг хичээнэ. Гэвч хэсэг хугацааны дараа охид, хөвгүүд тэврэлдэж, зарим нь хүүхэд шиг гар гараасаа барилцан явцгаадаг. Бие биетэйгээ учирвал маш таатай болно. Энэ үед ойр байх, эелдэг ялдам байх хэрэгцээ гарч ирдэг. Охидод ийм байдал олон жил үргэлжлэх бөгөөд романтик шинжтэй байдаг. Хөвгүүдэд биеэрээ ойртох хэрэгцээ маш түргэн үүсдэг. 

	Шилжилтийн насанд хүүхдийн ааш зангийн хажуугаар насанд хүрсэн хүний ааш зан илэрнэ. Өсвөр үеийнхэн өөрсдийгөө том хүн гэж бодож, амьдралын үзэгдлийг учрыг олох гэж чармайж шүүмжлэлтэй хандана. Тэдэнд шинэ шинэ үзэл санаа, сэтгэл бодол төрнө. Өөрийгөө хайрлах сэтгэл, амиа хичээх байдал нь хүмүүсийг хайрлах сэтгэлээр солигдоно. Охид, хөвгүүдийн мэдлэгийн хүрээ тэлж, нийгэм улс төр, философийн асуудлыг сонирхох болж, хүмүүстэй харьцах харилцааны хэрэгцээ өсөж, үерхэж нөхөрлөх сэтгэл их төрнө. Энэ үед хөвгүүд идэвхтэй болж, юмыг чин сэтгэлээсээ шохоорхож, сэтгэлийн байдлыг ямар нэгэн хэлбэрээр бүрэн илэрхийлэхийг чармайна. Тэд өөрсдийгөө юуг ч чадах хүч чадалтай гэж бодоцгоож өөрийгөө баатар, өдрийн тэмдэглэл хөтөлдөг, шүлэг бичдэг яруу найрагч, зохиолч мэтээр орлуулан бодож, зургийн цомог хийж хоорондоо маргаж цэц булаалдахыг их бодно. 

	Энэ насны үед сэтгэлийн хүч их байх бөгөөд эхэн үедээ саатаж сулхан байсан сэтгэлийн хүч нь улам ундарна. Оюун ухаан нь түргэн сайжирч идэвхэжнэ. Өсвөр үеийн аливаа шийдвэрийг түргэн хүлээн авч, тэр дор нь гүйцээхийг чармайна. Заримдаа сургалт-хүмүүжлийн ажил дутмаг байвал зоригтойгоосоо бус, хөгжилтэй, хэтэрхий хөөрч хайхрамж байснаасаа болоод сургуулийнхаа дүрмийг зөрчиж, сахилгагүйтэн дүрсгүйтдэг. Ийнхүү сэтгэлээ барих тэвчээргүй, хөнгөмсгөөсөө болж өөрийнхөө эрхийг умартах тал гарч болох юм. 

	Бид тэдний завсарлагаагаар үймэлдэж зодолдож, учир утгагүй хөдөлгөөн хийх, гэртээ, гудамжинд, хааяа хичээл дээрээ гаргадаг жижиг сажиг бодлогогүй явдлыг нь сахилгагүй явдал, танхайрал гэж үзэн шахаж заншжээ. Өсвөр үеийнхний ааш занг тодорхой чиглэлд чиглүүлэх нь маргаангүй боловч шилжилтийн насанд ийм байдал зайлшгүй гардаг зүйл, тэдний өвөрмөц байдлыг дарангуйлах нь тэр бүр ашиг тус өгөхгүй гэдгийг санавал зохино. Тэдний иймэрхүү байдал нь орчинтой идэвхтэй харьцах, өөрийгөө ухамсарлаж таних, өөртөө итгэх ганц арга байдаг юм. Ийм учраас бидний "гоочлол", "шүүмжлэл", бүдүүлэг зэмлэл, сургамж, тийм ч сайн үр дүнд хүргэдэггүй билээ. Зэмлүүлдэггүй, томчуудын үгийг амархан буруушаадаг тийм хүүхэд дуулгавар муутай, идэвх султай болж хувирах, ийм байдал нь цаашдын амьдралд нь ул мөрөө үлдээх цөөнгүй байдаг. 

	Энэ үеийн гол чанарыг бэлгийн дур тачаал хүчтэй хөгждөг гэж үзэх ёстой. Харуут танил болсон баатар шигээ болохыг мэрийх, эрхэмлэж хайрлах сэтгэлийн хэрэгцээ төрнө. Энэ үед эцэг эх, гэрийнхээ том хүмүүстэй эвгүй харьцаж, хэлсэн үгийг нь эсэргүүцэж, өөрийнхөө хүслийг эр зоригоороо илэрхийлэх аяс илэрнэ. Бие дааж юм бүтээх эрмэлзэл төрж, ахмад хүмүүстэй шүүмжлэлтэй харьцаж, нэр төрийг нь үгүйсгэж, хүч чадлаараа үзэлцье гэсэн бодол төрдөг. Зөрүүд, ууртай, биеэ тоомтгой, гомдомтгой болно. Шилжилтийн насанд сэтгэл санаа нь тогтворгүй, ааш зан нь түргэн түргэн хувирч, хайрлаж байснаа үзэн ядаж, алмайрч байснаа энхрийлэн хайрлаж, өөрийгөө зовлонд гаргах дөхөж байснаа амиа хичээж, хөгжилдөн наргиж байснаа сэтгэл унан дүнсийж, хэрэлдэж, хэл ам гаргаж байснаа дуугарахгүй болох зэргээр өөрчлөгдөнө. 

	Юмыг ухаарах, хүртэх, хайрлах сэтгэл нь огцом тэлнэ. Зан төлөв, ой ухаан нь хүүхдийнх шиг байгаа мөртөө эр эмийн хүч чадал шинэ хүч илэрнэ. Өсвөр үеийнхэн хүүхэд биш болсон ч нас бие гүйцсэн том хүн болоогүй байдаг билээ. 

	Амьдралын дадаж сурсан хэмээ түргэн алдах авч шинэ дадал суугаагүй байдаг. Гэвч өсвөр үеийнхэн том хүн шиг байхыг хүсдэг. Томчуултай эрх тэгш байх, тэднийг дуурайхыг бодно. Хөвгүүдэд "жинхэнэ эр хүн шиг" хүчтэй, зоригтой, эрэлхэг, эрдүү байх чанар тод илэрнэ. Эцэг, эрэгтэй багш, кино юм уу, уран зохиолын баатар, спортын дээд амжилт тогтоосон хүмүүс өсвөр үеийнхний үлгэр дуурайлал болдог. 

	14-өөс 17 хүртэл насны үе бол биеэ их тоох төдийгүй юманд итгэл муутай, өөрийгөө голдог, аливаа юманд эргэлзэж, ёс суртахууны бодлогогүй явдал гаргадаг үе юм. Эхний үедээ туршлагагүй, уян хатан биш, сэтгэл нь амархан хөөрөмтгий, бодлогогүй зүйл хийх, юмыг тэсвэрлэж чадаагүйгээсээ шилжилтийн насанд уучилшгүй, гомдмоор юм хийдэг. 

	Тэрчлэн хөдөлгөөнөө алдаж, хөдлөх явахаа хянах, эвлэгхэн хөдлөх чадвараа алддаг. Тэгснээсээ болж бүдэрч, болхи алхаж, энэ тэрд тээглэж, эд юмсаа хаяж гээх нь элбэг бөгөөд юу хийхээ мэдэхгүй байж гартаа дайралдсанаа оролдоно. Эелдэг зөөлөн аятайхан инээж баясахаасаа догшин, хааяа бүр ч бодлогогүй эвгүй янзтай болно. 

	Энэ үед өсвөр үеийнхнийг харилцааны соёлын наад захын элемент, өөрөөр хэлбэл хүмүүстэй амархан харьцах, "сэтгэлийн нь дэнсийг олж чадах" чадвартай болгох, өөрийгөө илэрхийлж чадах, бусдын хэрэгцээг ойлгож чадах чадварыг эзэмшүүлэн хүмүүжүүлэх нь маш чухал билээ. Аль нэг хүн өөрийг нь ойлгоогүй байна гэж маш олон хүүхэд шаналдаг. Тэр ч байтугай өөрийг нь хайрладаг эцэг эх нь зөвхөн "өнгөн талаас" нь бүдүүлэг эвгүй аашлахыг нь л аждаг авч, түүний цаана ямар ч үнээр бол хамаагүй нийгмийн дунд эзлэх байр сууриа олох гэсэн эрмэлзэл, хүндлүүлэх, бусдаас хоцрохгүй байх гэсэн хүсэл байгааг ойлгодоггүй. Харин өсвөр үеийнхэн хэдийгээр ихэмсэг зөрүүд зантай боловч ятгаж ойлгуулахад үгэнд амархан орох бөгөөд бусдаас үлгэр дуурайлал авах хандлагатай байдаг. 

	Өсвөр үеийнхэнд бэлгийн бойжилтын явцдаа сэтгэл санааны тэнцвэрээ алдах, огцом огцом сэтгэл нь хувирах шинжүүд илэрнэ. Энэ үед биеийн болон сэтгэл санаа тогтворгүй болох юм уу, "бойжилтын үеийн сэтгэлийн сульдлын" шинж илэрдэг явдлыг өсвөр үеийнхний бие махбод эрчимтэй өсөж хөгждөг, бүх биеийн эрхтэн эрчимтэй ажилладгаар тайлбарлана. Ялангуяа дотоод шүүрлийн булчирхайнуудын (бэлгийн, гипофизийн, бөөрний дайвар, бамбай зэрэг булчирхай) үйл ажиллагаа идэвхжиж, төв мэдрэлийн тогтолцоо маш их хүчтэй ажиллаж, сэрэл нь саатлаа давамгайлж, мэдрэлийн бүх үйл ажиллаа нь хувирамтгай, тогтворгүй болж ирнэ. 

	Биеийн өсөлт тэнцүү биш хөгжинө. Бүх бие махбодын зарим системийн өсөлт хөгжилт хоцрох юм уу түрүүлж, бүх эрхтэн, тогтолцооны зохицолт тэр бүр тохирохгүй болно. Жишээлбэл нуруу, үе мөчний хоорондын жигд харьцаагаа алдаж, "урт гартай", "урт хөлтэй" болдгийг нуруу, булчингийн системийг бодвол гар хөлийн яс түргэн өсдөгөөр тайлбарлана. Цээж, зүрх судасны тогтолцоо бүх биеийн өсөлтөөс нэлээд хоцорно. Эрхтэн, ялангуяа уураг тархины цусан хангамж нэлээд дутагдаж, бие махбодын идэвх, үйл ажиллагааны хэрэгцээг бүрэн хангаж чадахгүй учир өсвөр үеийнхэн амархан ядардаг. 

	Төв мэдрэлийн тогтолцооны дээд хэсгийн хөдөлгөөнийг зохицуулах чадвар хямарснаас болж, хөдөлгөөний эрхтний өсөлт (булчин, яс) түрүүлнэ. 

	Дотоод шүүрлийн тогтолцоо, ялангуяа бэлгийн булчирхай төрөх үеэс идэвхжих чадамжтай боловч түүний үйл ажиллагааг зохицуулдаг, эрчимжүүлдэг уураг тархи хөгжлийн дээд цэгт бүрэн хүрээгүйгээс чинээндээ тултал "ажилладаггүй" билээ. Шилжилтийн насанд бодисын солилцоо, дотоод шүүрлийн булчирхай, судасны чангарал, зүрхний ажиллагаа, сэтгэл хөдлөлийн илрэлийг зохицуулдаг тархины дэд хэсгийн (гипоталамус) төвүүд төгс хэлбэржин өсөлт хөгжилт нь дуусна. Энэ үед бэлгийн гормоны үүсэлт нэмэгдсэнээс амьдралын чухал үйл ажиллагаа нэмэгдэж, өсвөр үеийнхний ааш зан тогтворгүй, тэвчээргүй болно. 

	Шилжилтийн насанд зарим бүлэг булчингуудын хоорондын харилцан үйлчлэл төгс болж чадаагүйтэй холбоотойгоор өсвөр үеийнхний хөдөлгөөн болхи, эргэлдсэн янзтай болдог. Иймээс үе мөч, булчин, тэрчлэн хөдөлгөөнийг тохируулдаг төв мэдрэлийг дасгалжуулдаг биеийн тамирын дасгалыг системтэй хийх шаардлага зайлшгүй гардаг. Өсвөр үеийнхэн биеийн хөдөлмөр, биеийн тамир хийхгүй байвал насан туршдаа "хүүхэд шиг" болхи, эвлэг биш байж болох юм. 

	Ийнхүү өсөлтийн харьцаа алдах, эв хавгүй болох нь шилжилтийн үеийн нэгэн бодит төвөгтэй зүйл юм. Өсөх насны ийм эвгүй явдлаас болж амьдралын хүнд хэцүү шалгалт сорилыг давж чадахгүй шантрах, "хүн шиг хүн болохыг" чармайхгүй байх; томчуудын тусламж, зөвлөгөөг авахыг хүсэхгүй болох; тэгье, ингэе гэж бодлоо ч биелүүлж чадахгүй байх; хүсэл их байвч хүч, туршлага дутах; романтик байдлаар сайхан юманд хууртаж, сайхан юманд хошигнож хандаж; их зүйл мэдэхийг хүсэвч хичээл сурлагадаа хайнга хандахад хүрч мэднэ. Шилжилтийн насны төгсгөл рүү залуу хүний бие бялдар, сэтгэхүй тэгширч ирнэ. 

	Өсвөр үеийнхэн үе тэнгийнхэнтэйгээ нэлээд нарийн, бодолтой хандана. Үе тэнгийнхэнтэйгээ харилцах харьцаа нь хичээлийн хүрээнээс хальж, сонирхож, хичээж, оролдож сонирхдог зүйл нь шинээр нэмэгдэн, улмаар өсвөр үеийнхний амьдралын хүрээнд чухал, бие даасан зүйл болж хувирна. Эсрэг хүйсийнхэнтэйгээ үерхэх, танилцах сонирхол төрнө. Анд нөхөдтэйгөө харилцах харьцаа нь нэлээд тогтвортой, аятай, чухал болж, төрөл садан хүмүүстэйгээ харьцах нь багасаж болно. Эцэг эхийнхээ хий сохор буруушаах, хайр халамжаас ангид байхыг эрмэлзэж мэднэ. Иймээс томчууд эвлэг биш хандсанаас гомдоох, ярдаглах, эсэргүүцэхэд хүргэж болох билээ. 

	Ийнхүү өсвөр үеийнхэн томорч, үйл ажиллагаа нь тэлж, гэр бүлийн заагаас хальж ирэх үедээ орь залуус, бүсгүйчүүл, хоорондоо холбоо тогтоож эхэлнэ. 

	Энэ үед өсвөр үеийнхэнд томчуулын тусламж хэрэгтэй болох авч тэднийг сайн ойлгосон, итгэлийг нь авахаар жинхэнэ ойр дотноор туслахыг шаарддаг билээ. Гэхдээ өсвөр үеийнхнийг сайн ойлгож жинхэнэ ойр дотносог байж итгэлийг нь авч болно. Томчуул өсвөр үеийнхэн үе тэнгийнхэнтэйгээ ойр дотно харьцах харьцааг ойлгох гол зам бол цаг тухайд нь туслах, зөв зөвлөгөөг өгөх явдал бөгөөд өсвөр үеийнхэн баярлаж байвал нөхөр нь болж чадна. Томчуул өсвөр үеийнхэнд маш хэрэгтэй билээ. Өсвөр үеийнхний хүслэн бол өөрт нь нөхөр болж чадах, жинхэнэ нөхөр олох явдал юм. 

	Өсвөр үеийнхэн өөртөө итгэлгүй, бие дааж чадаагүй, болхидуу байдалдаа харамсаж, бүдүүлэг байдал гаргаж болдог. Тэд өөрийнхөө бодит байдлыг хэт өсгөх, дутагдлаа нуух нь цөөнгүй. Сэтгэн бодох чадвар нь хүчтэй ихсэж, их хэмжээний янз бүрийн мэдээллийг авч чаддаг болно. Амьдралын туршлага дутмаг, үйл явдал, бодол санаагаа шүүмжлэхдээ муу байдаг. 

	Орь залуу нас бол хүний амьдралын "өглөө" бөгөөд тодорхой зан ааш төлөвших, сэтгэхүй хөгжихөд зайлшгүй чухал хэрэгтэй алдаа, оноо, хүсэл тэмүүлэл, болгоомжлол, амарлингуй сэтгэл, бодол оргилсон, бие хүний хөгжлийн сайхан үе юм. Энэхүү шилжилтийн насыг "эгзэгтэй нас" гэж нэрлэдэгт маргах хэрэггүй юм. Шилжилтийн нас хүний цаашдын амьдралд ихээхэн ач холбогдолтой бөгөөд Жан Жак Руссо түүнийг "хоёр дахь төрөлт" гэж нэрлэсэн нь санамсаргүй зүйл биш билээ. Тэгвэл нэрт сурган хүмүүжүүлэгч В. А. Сухомлинский "... Өсвөр насанд шилжих явдал бол хүн дахин төрж байгаа гэсэн үг юм. Эхний удаад зүгээр л амьтан төрдөг бол хоёр дахь удаадаа иргэн болж төрдөг" гэж бичжээ. Н. К. Крупская энэ насыг хамгийн шалдар булдар, хамгийн эгзэгтэй хамгийн тогтворгүй үе гэж нэрлэсэн билээ. 

	Өсвөр үеийнхний "зожиг", ууртай, "биеэ тордохгүй байх", өөрийгөө захирч чадахгүй байдал нүдэнд ил тусдаг. Энэ бүхэн өсвөр үеийнхэн нас бие гүйцэж хэвийн гэр бүл болж, эмх цэгцтэй байхад саад хүргэж мэднэ. Эцэг эх, сурган хүмүүжүүлэгчид тэвчээртэй, эвлэг, биеэ барьж байхыг шаарддаг. Өсвөр үеийнхнийг бэлгийн бойжилт эхлэхээс өмнө шаардлагатай үед өөрийнхөө сэтгэлийг засаж, биеэ барьдаг, тэвчиж чаддаг болгох зоригийг бий болгохын тулд өөрийгөө захирдаг болгон хүмүүжүүлэх хэрэгтэй. 

	Сэтгэлээ барьдаг хүн дур тачаалаа тэвчиж чадна. Жишээлбэл. бусад хүмүүсийг хүндэтгэж сурсан хүн бэлгийн амьдралын үеийн дур хүслээ барьж чадна. Хариуцлагагүй, хөнгөмсөг, хуурамч, бусдын зовлонг тоомсорлодоггүй хүн цаашид гэр бүлийнхээ амьдралд тэгж хандана. 

	Эцэг эхчүүд хүүхдээ өсөж бойжихын хэрээр түүнтэй харьцах харьцаагаа өөрчлөх хэрэгтэй. Өсвөр үеийнхэн томчуулыг хүндэтгэж, элэгсэг хандаж байвал өөрт нь сайнаар нөлөөлж, өөртөө хатуу шаардлага тавьж, элдэв эвгүй явдлаас зайлсхийж, ярдаглах, зөрөх явдлаас ангижирч байгаа хэрэг юм. Бие хүн болон төлөвшиж байгаа өсвөр үеийнхнийг хүндэтгэх явдал өсөн торниж буй хүнд хүмүүжлийн маш хүчтэйгээр нөлөөлдгийг тэмдэглэвэл зохино. Шилдэг сурган хүмүүжүүлэгчид, олонх эцэг эхчүүдийн хүмүүжлийн арга зүйг судлан үзвэл томчуул өсвөр үеийнхэнд хэчнээн эрт эрх тэгш хандвал шилжилтийн насанд төдий чинээ сайнаар нөлөөлдөг ажээ. 

	Эцэг эхчүүдийн өсвөр үеийнхний талаар санаа тавьж буйн илрэл бол тэдний хүч чадал ухамсартай байдлыг хүндэтгэх явдал юм. Өсвөр үеийнхнийг биеэ дааж юм шийдэж чадахгүй, ямар нэг зүйлийг төгс хийж чадахгүй байхад басамжлахгүй байхыг хичээх хэрэгтэй. Бидэнд их итгэл хүлээлгэж, чөлөөтэй байдлыг хангаж өгвөл зохино. Асрамж хэрэгтэй бол бололцооныхоо хэрээр туслах хэрэгтэй. 

	Залуу хүмүүс ерөнхийдөө биеэ даах юмыг зоригтой хийхийг эрмэлздэг. Тэгэхдээ тэдэнд хийх зүйлээ урьдчилан харах чадвар, туршлагатай байх, биеэ даах гэдэг нь хариуцлагатай байх явдал гэдгийг ойлгуулбал зохино. Өсвөр үеийнхэнд ямар нэг амжилт олохын тулд төдийгүй татгалзаж чаддаг байхаар эр зоригоо хүмүүжүүлэх хэрэгтэй гэдгийг итгүүлэх хэрэгтэй. А. С. Макаренко "Зориг бол ямар зүйлийг хүсэх хүссэндээ хүрэх явдал төдийгүй хэрэгтэй үед татгалзаж чадах чадвар юм. Зориг бол энгийн хүсэл, хүссэнээ хангах явдал биш, хүсэх, татгалзах явдлаа нэг зэрэг зогсоох чадвар юм"2 гэж бичжээ.

	Хэрэв өсвөр үе юм уу, орь залуус аливаа асуудлыг нэг зэрэг шийдэх, сайн сайхныг өвөрлөсөн ахмад хүмүүсийн зөвлөгөөг сонсохоос татгалзвал муу. Залуу хүмүүст цаг ямагт ухуулгаар тусалж байдаг эцэг эхчүүл, сурган хүмүүжүүлэгчид, томчуул маш сайн туслагчид болдог билээ. Залуус юуны өмнө тэдний итгэлийг алдуулахгүйн тулд хүндэтгэх хэрэгтэй. 

	Нас бие гүйцэж яваа зарим залуус тамхи татах, согтууруулах ундаа хэрэглэх гэж эрмэлздэг. Үүнийг үндсээр нь тас цохих хэрэгтэй. 

	Эцэг эхчүүл, багш сурган хүмүүжүүлэгчид "аминч" болсон өсвөр үеийнхний тухай цөөнгүй ярилцацгаадаг. Энэ бол ихэвчлэн худлаа юм. Өсвөр үеийнхэн голдуу шаналж ирсэн үедээ л амиа хичээсэн мэт санагддаг. Түүнээс гадна сэтгэлийн шаналгаа багатай, амьдралын туршлага, мэдлэг бага байх учир хүмүүст эелдэг хандаж, бусдын зовлон шаналгааг гүйцэд ойлгож чадахгүй байх тал бий. Өсвөр үеийнхэн томчуулын шууд тушаагаагүй, ялангуяа "үг дуугүй захирагдахыг" шаардаагүй зөвлөгөөг сайн биелүүлдэг. Яах аргагүй л биш бол шууд тушаахаас зайлсхийх хэрэгтэй. Өсвөр үеийнхэнд соргог, тэвчээртэй хандвал зохино. Ухаалаг зөв хатуу байх нь зүйтэй авч сурган хүмүүжүүлэгчид, эцэг эхчүүл өсвөр үеийнхний насны онцлогийг зөв тооцож шаардах хэрэгтэй. 

	Охидын бэлгийн бойжилтын үед тайван өнгөрдөг. Гэхдээ сэтгэл санаа нь огцом хувирч, унжгар номой идэвхгүй болох, уйлах, хааяа сурлага, ажилдаа сонирхолгүй, уг дуулахгүй болдог. Тэд ичимтгий, биеэ барьдаггүй, биеэ тоосон, өрөвчхөн, инээд муутай, ууртай, залхуувтар байдаг. Сэтгэл нь олон зүйлд шаналдаг. Хөвгүүдийг сонирхох сэрэл төрнө. Охидын бэлгийн бойжилт хөвгүүдээс нэлээд эрт эхэлнэ. Тэгэхдээ тэд үе тэнгийн хөвгүүдээсээ өөрсдийгөө том гэж бодож, өөрсдөөсөө ахмад хөвгүүдэд сээтгэнэж, тэднийг хойноосоо хөөцөлдүүлэхийг хүсэж эхэлнэ. Охид наснаасаа хэтэрсэн зан гаргах, хувцаслах, сонирхсон зүйлээрээ хөөцөлдөх гэж оролдоно. Гадаад төрх, нүүрнийхээ өнгө зүс, үс зүсэнд анхаарал тавьж, тэр ч байтугай гоо сайхны таашаалд ч хор хүргэх удаа бий. 

	Өсвөр үеийн охидод хүний эрхэм хүслэн анх илэрнэ. Хожим энэхүү хүслэн жинхэнэ бодож сэтгэсэн хүслэн болж хувирах авч юмсыг романтик шинжтэй үзсэн хэвээрээ байдаг. 

	Зарим сурган хүмүүжүүлэгчид, эцэг эхчүүл сурагчдын өсөлт бойжилтын явцад гарч ирж буй сэтгэлийн шаналгааг анзаарахгүй, зааж хэлж байгаа зүйлээ хий сохроор яг таг биелүүлэхийг шаарддаг. Сурган хүмүүжүүлэгчдийн ийм "албархуу ёс суртахууны" харьцаа залуусын ухамсарт гүнзгий ул мөрөө үлдээх учир охид үүнийг тун эмзэг, заримдаа ихээхэн ярдаглан хүлээж авдаг. Сурган хүмүүжүүлэх ухаанд харш, буруу хандлага нь хүмүүжилд асар их хор хүргэдэг билээ. 

	Сурган хүмүүжүүлэгчид, эцэг эхчүүл бэлгийн бойжилтын үед нь өсвөр үеийнхнийг удирдах нь амаргүй нь мэдээж юм. Он жилүүд өнгөрч тэд нас бие гүйцсэн хүмүүс болцгооно. Гэхдээ өсвөр үеийнхний шилжилтийн нас бидний үр удам ямар хүн болох, тэд ирээдүйд өөрсдийгөө хэрхэн удирдаж залж чадвал төдий чинээ аз жаргалтай, ухаалаг амьдарч болохыг тодорхойлох ихээхэн ач холбогдолтой юм. 

	Шилжилтийн насанд өсвөр үеийнхний төрх, зан төлөвийн өөрчлөлт яг бичсэн шиг хүүхэд бүхэнд илрэхгүй бөгөөд хүүхдэд өөр өөрөөр, олон янзын хувилбартай илэрнэ. Энэ нь бие махбодын удамшлын онцлог, мэдрэлийн тогтолцооны хэв шинж, амьдралын нөхцөл, орчин, хүмүүжлийн соёл зэрэг бусад олон шалтгаанаас хамаарна. 

	 

	Нас бие гүйцэх үе 

	 

	Охид, хөвгүүдийн сэтгэл санаа, ааш зангийн огцом хувирахын хамт бие бялдар, галбир хэлбэр нь эрэгтэй, эмэгтэй хүний хэв шинжтэй болж улам тодорно. Ийнхүү бэлгийн бойжилт бол эр эмийн хүйсийн ялгаа улам тод илрэхтэй давхацсан үе юм. Эмэгтэй, эрэгтэй хүний ялгарах шинжүүд эхлээд маш удаан илэрснээ бэлгийн хоёр дахь шинж гэж нэрлэдэг бие махбодод бэлгийн булчирхай давамгайлан нөлөөлөх үе эхэлнэ. 

	Хөвгүүд мэдэгдэхүйц өсөж, өндөр болж, мөр нь өргөсөж, төвөнхийн мөгөөрснүүд томорч, дууны хөвч уртсаж, хүзүү бүдүүрнэ. Нарийн хоолойгоор чанга дуугардгаа больж, дууны өнгө паржигнан, нам болж, бүдүүн дуугарч эхэлнэ. Зүрх, уушги зэрэг эрхтний хэмжээ түргэн ихээхэн томорч, бүх бие махбодыг тэжээл, цусаар хангах явдал сайжирна. Бодисын солилцоо эрчимжиж, мэдрэлийн тогтолцооны сэрэл ихэснэ. Залуу бие улам өсөж, бойжиж, хөдөлгөөний эрхтэн улам сайжирна. Ялангуяа үе мөчний яс, булчин, гарын сарвуу өргөсөн томорно. Гавлын нүүрний хэсэг мэдэгдэхүйц өсөж, хөвгүүдийн нүүр царай улам батжин, нас бие гүйцсэн эр хүний нүүрний төрхтэй болж ирнэ. 

	Бүх бие махбод өсөхийн хамт гадна болон бүх бэлгэ эрхтэн хэмжээгээрээ томорч, бэлгийн булчирхай хөгжиж, гормоноос гадна үрийн утсыг боловсруулж эхэлнэ. Өөх-тос, хөлс зэрэг арьсны булчирхайнуудын үйл ажиллагаа идэвхэжнэ. Бэлгийн бойжилттой холбоотойгоор урьд нь хөлөрдөггүй байсан суга зэрэг газар хөлөрнө. Суга, умдагт үс ургана. Дээд уруулд зөөлөн, шар үс ургана. Бэлгийн сэрэл нэлээд тод илрэх бөгөөд бэлгэ эрхтэн, ялангуяа өглөөгүүр орондоо байхад нь үе үе хөвчирнө. Бэлгийн бойжилт эхлэхийн өмнөхөн хөвчирч, цаашид үргэлжлэн өвгөрөх насанд хөвчрөхөө болино. 

	Хааяа өсвөр үеийнхний мээм бага зэрэг томрох бөгөөд үүнийг шилжилтийн үеийн мээм томролт гэж нэрлэнэ. Үүнд сэтгэл зовнихын хэрэггүй, цаашид арилна. 

	Хэсэг хугацаа өнгөрсний дараа хөвгүүдэд поллюци (үрийн шингэн дусах), өөрөөр хэлбэл үрийн шингэн өөрөө аяндаа гарах явдал үзэгдэнэ. Энэ нь ихэвчлэн нойрон дунд гарах бөгөөд бие аятайхан болох шиг болж, дур тачаал төрж зүүдэлнэ. Ихэвчлэн поллюцийн үед юм уу, үрийн шингэн гоожсоны дараахан нойрноосоо сэрдэг. Хэрэв уг хөвгүүд урьд өмнө поллюцийн тухай сонсоогүй бол айдас төрж, ичиж, хортой гэж бодсоноосоо өвчтэй болчих вий гэж айж эмээнэ. Гэтэл поллюци бол жинхэнэ ердийн үзэгдэл юм. Хөвгүүдийн эцэг юм уу, ах зэрэг том хүн урьдчилан поллюци хоргүй, айх зүйлгүй, "ичих" хэрэггүй гэдгийг энгийн, эвлэг, дотно байдлаар хэлж өгвөл зохино. 

	14—16 насанд эхний поллюци илрэх авч хааяа үүнээс эрт юм уу, хожуу илэрнэ. Эхний поллюци болж байгаа нь хурьцал заавал үйлдэх юм уу, цаг нь боллоо гэдгийг зааж байгаа хэрэг биш юм. 

	Амьдралын нөхцөл тохиромжгүй юм уу, хөвгүүдийн бие махбодын бодгаль онцлогоос болж поллюци хожуу илэрч болно. 

	Поллюци эхлээд цөөн байснаа олширч нойрыг хулжааж, зүүдэлж, нойрноосоо сэрэх үеэр үрийн шингэн гардаг. Үрийн шингэнд бие гүйцсэн сперматозоид өөрөөр хэлбэл анхны хөвчрөлөөс нэлээд хойно үрийн шингэн гарах үед поллюци болж үрийн шингэн аяндаа гарч эхэлнэ. Гэвч зориуд (хурьцах юм уу, онанизмын үед) нэлээд эрт үрийн шингэнийг гаргаж болдог. Гэвч ийм үрийн шингэнд бие гүйцсэн үрийн утас байдаггүй. Үр тогтоох чадварыг бодвол 2—3 жилийн өмнө хурьцах чадвартай болдог. 

	Нэг сард 2—3 удаа поллюци болохыг физиологийн хэвийн үйл ажиллагаа гэж үзэх бөгөөд эрүүл мэндийн байдалд ямар нэгэн өөрчлөлт өгдөггүй билээ. Поллюци 25-аас доош элбэг байх бөгөөд 45 наснаас дээш эрс цөөрдөг. 

	Нас бие гүйцэж яваа тарган цатгалан залуу хүнд хурьцал үйлдээгүй байхад долоо хоногт нэг удаа поллюци илрэхийг бэлгийн үйл ажиллагаагаа өөрөө зохицуулж байгаа үйл ажиллагаа, поллюцийн дараа бие аятайхан болох шиг болж, сэтгэл нь хөнгөрөх шиг болохыг физиологийн гэж үздэг. Төгс ажиллаж буй бэлгийн булчирхайд үрийн шингэн цаг ямагт үүсэж байдаг агаад хэрэв хурьцлын замаар биш бол поллюцийн хэлбэрээр гадагшилж байдаг юм. Хэвийн поллюцийг хувьслын үр дүнд үүсэж, түүхэн хөгжлийнхөө явцад "дур тачаалыг сэргийлэх хавхалга" болж бэхэжсэн гэж үзнэ. Поллюци бол мэдрэл-бэлгийн төвийг үе үе сэрээх нөхцөлийг хангадаг дур тачаалаа тэвчихэд тусалдаг. 

	Сэрүүн байхад поллюци болдоггүй. Нойрсож байхад бэлгийн үйл ажиллагаа рефлексийн замаар илэрч, бэлгийн хэвийн хурьцлын үеийнх шиг поллюци болдог. 

	Эрүүл хүмүүсийн хэвийн поллюци эрүүл мэнд, мэдрэлийн онцлог, нас, аж төрөх ёс, дадал, ажил хөдөлмөр, бодол санаа зэргээс хамаарч харилцан адилгүй тоотой илэрнэ. Бодол санаагаа эр эмийн явдалд төвлөрүүлдэг, эр эмийн сэдэвтэй хошин шог яриа, ном зохиол уншдаг, ийм чиглэлийн баримал, үзвэр музей үзэх дуртай хүнд поллюци олонтоо, биеийн болон оюуны хөдөлмөр хийдэг, зав чөлөө муутай хүмүүст цөөн илэрдэг. Зарим хүнд поллюци огт илэрдэггүй билээ. 

	Эр эмийн ажлыг анх тогтмол хийж эхлэх хүртэл поллюци маш элбэг илэрнэ. Цусан дахь бэлгийн гормоныг тохируулдаг, тархины бор гадраас дэд тархийг (гиноталамус) дайрч гардаг импульст нөлөөлдөг нугасны үрийн шингэн гаргах төвийн тонус ихэссэнээс поллюци болно. Тэрчлэн гормоны үйлчилгээ их бөгөөд үрийн цэврүүнд шүүрэл их дүүрснээс ханынхаа мэдрэх мэдрэлийн төгсгөлийг цочроож, импульс дэд тархи рүү чиглэж үр гаргах төвийг тэтгэж, сэрэмтгий болгоно. Үрийн цэврүүг дүүрсэн давсаг, гэдэс цочроосноос поллюци болдог. Ялангуяа гэдрэгээ хараад унтаж байвал хэвлийн хөндийн эрхтэн цусны судсыг нь дарснаас бэлгэ эрхтэн хөвчирдөг. Мөн хүний бэлгийн амьдралын тухай дуртгал, төсөөллийг тусгасан уураг тархинд аятайхан болох шиг сэрлүүд нийлж зүүд болон хувирна. Ийнхүү хөвчрөх, үрийн шингэн гаргах төв тархины бор гадраас цочроох сэрлийн импульсыг нэгэн зэрэг авна. Үрийн шингэн гаргах төв аажим аажмаар сэргэсээр поллюцид хүргэнэ. 

	Нэг хоноод юм уу, нэг шөнө хэд хэдэн удаа поллюци болох үзэгдэл удаан хугацаагаар үргэлжилбэл биед хортойгоор нөлөөлнө гэж хэлж болно. Гэвч бие махбодод түүний хүргэх хор үрийн шингэн түргэн түргэн алдахад биш, мэдрэлийн тогтолцоонд муугаар нөлөөлдөгт оршино. Ийнхүү поллюци олон дахин болохыг хэвийн биш гэж үзэх хэрэгтэй. Ялангуяа бэлгэ эрхтэн хөвчрөхгүй, дур тачаал хүрэх зүүд зүүдлэхгүй, дур тайлахгүй юм уу, огт дур тайлахгүй бол муу. Ийм үед хүн удаан хугацаагаар уймраа, улбагар, ажилдаа шалмаг биш, сэтгэл санаа муутай байдаг. 

	Мэдрэлийн тогтолцооны сэрэх болон цочрох чанар ихэссэн мэдрэлийн ядаргаанаас болж нас бие гүйцсэн хүний поллюци хэвийн олон болдог. 

	Төрөлхийн сул дорой, шээс бэлгийн тогтолцооны цочрол ихэссэн хүний поллюци олширдог. Ийм хүмүүс хүүхэд ахуйгаас нас бие гүйцэтлээ шөнө мэдээгүй шээх эмгэгээр шаналсан байдаг. Нас ахихын хэрээр орондоо шээхгүй болох авч бэлгийн цочрол ихэссэн хэвээрээ үлдэж, поллюци ойр ойрхон болдог. 

	Сэрүүн байдалд эмэгтэй хүнтэй эелдэг зөөлөн ярилцах, дур тачаал хүргэх зохиол унших, эр эмийн явдлын тухай бодох, бага зэргийн механик юм уу, сэтгэл санааны цочролын үед поллюци болбол мэдрэл бэлгийн хүрээний хямрал их бага ямар нэг хэмжээгээр гарч буйг заадаг хэвийн биш зүйл гэж үзэх хэрэгтэй. Эрүүл чийрэг эр эмийн явдлыг тэвчиж чаддаг эр хүн бэлгийн сэрэл хүчтэй илэрч, хөвчирсөн үед хурьцал үйлдэх гэж оролддоггүй байгаа үеийн байдлыг поллюциос ялгах хэрэгтэй. Энд хөдөлгөөний рефлекс эр зоригийн саатлаас давамгайлдаг. Гэрлэх гэж буй залуу эхнэр болон бүсгүйтэйгээ хурьцал үйлдэх гэж бэлтгэж байхдаа маш эелдэг ялдам харьцах үед үрийн шингэн гарах тал бий. Энэ нь хэвийн байдлын зааг бөгөөд цагаасаа өмнө үрийн шингэн гоожих учир поллюци гэж үзэж. болохгүй. 

	Хэвийн биш поллюцийн шалтгаан олон янз юм. Хурьцал үйлдэхийг тэвчих, онанизм, хурьцлыг дуусгалгүй орхих юм уу, таслах (доор үз) нь хамгийн түгээмэл шалтгаан мөн. Нугасны хөвчрөл, үрийн шингэн гаргалтын төвийн сэрэх чанар ихэссэний дүнд бэлгэ эрхтэн юм уу тархины бор гадраас ялихгүй цочрол очиход үрийн шингэн гоожиж гардаг. 

	Төв мэдрэлийн тогтолцооны органик өвчин, зарим хэлбэрийн шижин, хүнд халдварт өвчнөөр өвчилсний дараа эдгэрч байгаа үед хааяа ойр ойрхон поллюци болдог. 

	Ойр ойрхон поллюци болохын хэсэг газрын шалтгаан нь үрийн товгор, манжин булчирхай, гол нь үрийн цэврүү, шээс дамжуулах сувгийн цочмог, цочмогдуу үрэвсэл юм. 

	Шээс бэлгийн бусад хэсгээс ирж байгаа цочрол рефлексийн замаар поллюци болгож болно. Энэ нь жишээлбэл тээрхийн хучаас нарийсах (фимоз), ялангуяа бэлгийн үзүүр өвчилж хүндрэх, давсаг чулуужих юм уу, үрэвсэх үед ажиглагдана. 

	Дур тачаалын хүч, эрч ихсэх явдал  бие махбодын ерөнхий хөгжилтэй бүрэн тохирдоггүй. 17—20 насны хооронд дуртгал, оргилуун бодол хүчтэй илэрдэг. Энэ үед дур тачаалын эрмэлзэл нэлээд их буурдаг. Поллюци олширч, нойр тавгүйдэж, зүүдлэх явдал ихэсдэг. Бэлгэ эрхтэн удаанаар хөвчрөхөд шээсний сүвээр тунгалаг, унжралдсан, цавуурхаг шингэн ялгаран гардаг. Энэ шингэн бол сувгийн хана, эргэн тойронд байгаа салслаг булчирхайн ялгарал юм. Сувагт дээр өгүүлсэн шингэний дусал гарч ирэх нь орь залуугийн оюунд эр эмийн явдалтай холбоотой ямар нэг дуртгал бодол сүүдгэнэн орж ирж буйн илрэл юм. Энэхүү салслаг ялгадсыг нэлээд өтгөн, тунгалаг биш үрийн шингэнээс ялгаж ойлгох хэрэгтэй. 

	Эр эмийн ажилд ороогүй, онанизмыг мэддэггүй бүсгүйд поллюци илэрдэггүй билээ. Эр эмийн ажилд дассан эмэгтэйд поллюци (эрэгтэй хүнийхтэй төстэй "шөнийн оргазм") байдаг авч эрэгтэй хүнийг бодвол маш ховор илэрдэг. Эр эмийн ажилд дасаагүй залуу насны бүсгүйд поллюци олонтоо илэрдэг. Хааяа эрэгтэй хүн урьдаж үрийн шингэнээ гаргаснаас болж хурьцлын үеэр дур ханаагүй эмэгтэйд поллюци илэрнэ. Иймэрхүү поллюци ойр ойрхон болохгүй байвал физиологийн гэж үзэж болно. Эмэгтэйн поллюцийг бэлгийн гуурс агшиж, булчирхайн салслаг ялгарч, зүүдэлж, бие нэг л тавирах шиг сайхан тийм сэрэл дагалдана. 

	Шилжилтийн насанд охидын бие түргэн өөрчлөгдөж, тохирох хэлбэрээ олно. Гэвч тэдний биеийн жин, өндөр хүрэх хэмжээндээ хүрэх боловч эрэгтэйчүүдийг бодвол хэмжээ багатай байдаг. Бие нь өндөр болохын хэрээр өөхлөг давхарга нэлээд хөгжиж, ялангуяа мөр, гуя бөөрөнхий болж зөөлөрч, аарцаг өргөсөж эмэгтэй хүний хэлбэртэй болно. 

	Эмэгтэй хүний хэвлийн хөндий эрэгтэйчүүдийнхийг бодвол илүү их багтаамжтай, аарцгийн ясны холбоос илүү хөдөлгөөнтэй, хөвсгөр байдаг. Энэ нь хүүхэд төрүүлэх үйл ажиллагаанд чухал ач холбогдолтой билээ. Бүсгүйчүүлийн аарцгийн ясны хөгжилт дунджаар 20 насандаа гүйцнэ. Энэ үед умайн булчин өөрийнхөө хөгжилтөд хүрнэ. Мээм түргэн ургаж, чанга ялихгүй хөндүүр болж, толгойн хүрээ нь өргөсөж, товч нь томорно. Нүүр царай нь эмэгтэй хүний шинжтэй болж, умдаг суганд үс ургаж, дууны өнгө нь өөрчлөгдөж, чанга, тод дуутай болно. Эхний биеийн юм ирж цус гарна. 

	Энэ насанд охид, хөвгүүд рүү тэмүүлэх сонирхол нь ихсэх авч энэхүү эрмэлзэл бэлгийн харьцаагаар ойртохыг бодоогүй, бараг цэвэр нандин дурлалын шинжтэй байдаг. Тэд хүүхэн хүний намба төрх олж, өрөвч, уян зөөлөн сэтгэлтэй, гоолиг, эелдэг, ялдам, биеэ барьсан, уян зөөлөн хөдлөх болно. Охидын бэлгийн нэг, хоёрдугаар шинжийн төгсгөлийн хөгжилт анхны биеийн юм эхэлсний дараа ч үргэлжлэх бөгөөд бүсгүйчүүл анхныхаа хүүхдийг төрүүлсний дараа л сая жинхэнэ хүүхэн болно. 

	Анхны биеийн юм ирж байгаа явдал бол өндгөвч гүйцэд хөгжин, бэлгийн гормоноос гадна өндгөн эс гаргаж эхэлсэн, эр эс-сперматозоидтой учирвал үр тогтох чадвартай болсныг гэрчилнэ. Охидод, биеийн юм ирж байхад хувийн эрүүл ахуйг сахих, цэвэр хувцаслах төдийгүй ариун цэвэрч байхын чухлыг тайлбарлах нь нэн чухал юм. Анхны биеийн юм санамсаргүй гэнэт биш, тогтмол ирэх тухай энгийн, эвлэг хэлж өгвөл зохино. Цус үзэгдэхийг аюултай өвчин гэж бодож, сэтгэл нь их зовниж мэднэ. Охидыг эх болох хүндтэй хариуцлагатай үйл ажиллагаанд бие бялдар, ёс сургахууны хувьд бэлтгэхийн тулд бэлгийн хөгжилтийн дагуу өөрчлөлт сэлтийг тэдэнд таниулах хэрэгтэй. 

	Охид, цаашид хүүхэн болоход 28 хоног (дунджаар) тутам өндгөвчинд нэг өндгөн эс боловсорч, биеийн юм ирж гурав дөрвөн өдөр үргэлжилнэ. Ийнхүү сар тутам умай руу цус хөөрнө. 23—24 хоногт умайн салст бүрхэвч биеийн юмны мөчлөгийнхөө хамгийн дээд цэгт хүрнэ. Гэвч үр тогтоогүй өндгөн эс умайн хананд бэхлэгдэхгүй, цусаар дүүрч тэлсэн судас нь тасарч цус шүүрч, умайн салст бүрхэвчээс ховхорсон цус, салс үтрээгээр дамжин гадагшилна. Умайн салст бүрхэвч маш түргэн сэргэх бөгөөд өндгөвчийн гормоны нөлөөгөөр дараагийн өндгөн эсийг хүлээн авахад шинээр бэлтгэж эхэлнэ. 

	Биеийн юм гаралт их биш. Төрсний дараах анхны биеийн юм ирэлт юм уу, үр зулбасны дараа, хааяа цэвэрших үе эхлэхийн өмнөхөн нэлээд ихэсдэг. 

	Биеийн юм ирж байхад бие махбодод биеийн ерөнхий байдалд нөлөөлөх гэж хэлж болох физиологийн маш нарийн процесс гардаг. Хааяа биеийн юм ирэхээс өмнө цочромтгой болох, толгой таллаж өвдөх, бөөлжис цутгах, мээм томрох, ялихгүй хөндүүрлэх зэрэг биед эвгүйрхэх ерөнхий шинж илэрнэ. Заримдаа биеийн юм ирэхэд хэвлийн доод тал юм уу, ууц нуруугаар хөшиж өвдөнө3. Охид, хүүхнүүдийн зарим хэсэгт (20 орчим хувь) нь биеийн юмаа ирж байхад ямар нэг эвгүй юм уу өвдөх явдал илэрдэггүй. 

	Бүх охид ижилхэн насандаа анхныхаа биеийн юмыг үздэггүй. Энэ нь удамшил, эрүүл мэндийн байдал, орчин нөхцөл, уур амьсгал, арьсны өнгө, аж төрөх ёс зэргээс хамаарна. Хотын охидод хөдөөгийн охидоос эрт ирдэг. Умрын эскимос охидын биеийн юм 19 насанд ирж байхад, халуун уур амьсгалтай орны охидынх 9 юм уу, 10 жилээр эрт, завсрын уур амьсгалтай нутгийн охидынх 13—15 насанд ирэх жишээтэй юм. Өвчтэй, бие султай охидын биеийн юм хожуу ирнэ. 

	Хүнд өвчнөөр өвчилсний дараа биеийн юм удааширч болох бөгөөд хааяа удаан хугацаагаар саатдаг. Охидын дур тачаалын анхны тод шинж бол анхны биеийн юм ирэх үетэй тохирох нь маш ховор, ихэвчлэн эрт төрдөг. 

	Хааяа биеийн юмны явц, ердийн биш шинжтэй байдаг. Тогтмол ирэхгүй, үргэлжлэх хугацаагаа алдаж, ялгарах цусны хэмжээ өөрчлөгдөж, нэлээд өвчтэй ирж болдог. Энэ нь мэдрэлийн ямар нэгэн шаналгаа, эвгүй бодол, айх, цаг агаар солигдох, тамирдуулах ажил, уураг, витамин дутмаг хоол идэх, хүчилтөрөгч дутах, дотор бэлгэ эрхтэн (өндгөвч, умай)-ий өвчний үед илэрнэ. Ийм байдал илэрвэл эмчид очих хэрэгтэй. Охидын биеийн юм ирэлттэй холбоотой өвчний илрэл ихэвчлэн хэвийн жирэмслэлт, төрсний дараа арилдаг билээ. 

	Охидын биеийн юм тогтмол цагтаа хэвийн ирж байгаа нь бэлгийн бойжилт эхэлсэн, бэлгэ эрхтэн нь хэвийн хөгжилтэйг гэрчлэх боловч бэлгийн амьдралыг эхлэх, түүний гол үйл ажиллагаа болсон хүүхэд төрүүлэх үүргийг заавал эхлэх боломжтой гэдгийг зааж байгаа биш билээ. Охидын бие махбод үргэлжлэн өсөж, жин нь нэмэгдэж, араг яс, ялангуяа хүүхдээ хэвийн төрүүлэхэд шийдвэрлэх ач холбогдолтой аарцгийн ясны хэмжээ нь хөгжиж хэлбэржинэ. Охидын бэлгийн бойжилт бүрэн гүйцэж ирэх нь жирэмсэлж болохыг харуулж байгаа биш билээ. Бэлгийн бүрэн төгс хөгжилт нь жирэмслэх, төрөхөд төдийгүй залуу охиныг эх болоход бэлтгэх, бие махбод нь үйл ажиллагаагаа бүрэн хангах, эр эмийн амьдралд ач холбогдолтой чухал зүйл юм. 

	Бэлгийн бойжилтын үед бусдын сонирхлыг татахыг хүсэх учир охид, хөвгүүд өөрсдийнхөө гадаад байдал, биеийнхээ ариун цэвэрт санаа тавьж, нямбай байх "гоё ганган" хувцаслахыг хичээдэг. 

	Шилжилтийн насанд бие махбодод ийм огцом эргэлт гардаг шалтгааны хүч юу юм бэ?

	Бид бэлгийн бойжилтын үед өсөлт, бэлгийн булчирхайн ажиллагаа огцом эрчимждэгийг аль хэдийнээ мэдэх болсон билээ. Германы эрдэмтэн Пауль Крамахер түүнийг үүргийн талаар: "Энэ бүхэн бүх бие, сэтгэхүйн бэлгийн бойжилтын илрэлийг сэргээж, дэмжиж, эрэгтэй, эмэгтэйн биеийн болон оюун санааны шинжүүдийг тодорхойлон залж, өсөж, үржих чадварыг үргэлжлүүлдэг" гэж үнэлэн бичжээ. Бэлгийн булчирхай өсөж үржих зорилгоор бэлгийн эс боловсруулаад зогсдоггүй эрэгтэй, эмэгтэйчүүдийн бие цогцос болох сэтгэл санааны чанарууд өвөрмөц онцлогт ихээхэн нөлөөтэй бэлгийн нэг, хоёрдугаар шинж тэмдгүүдийн хөгжилд хүчтэй түлхэц өгдөг өвөрмөц үйлчилгээтэй бодис гормоныг цусанд ялгаруулдаг билээ. Бэлгийн гормон сэтгэл дур тачаалын төвийг "гижигдэж", эр эмийн явдлын сэтгэл хөдлөлд нэлээд хүчтэйгээр нөлөөлнө. Бас бэлгийн төвийн бүрэн байдал, түүний сэрэх чанар, дур тачаал хүрэх хүч зэргийг ямар нэг хэмжээгээр тодорхойлно. Өндгөвч, төмсөг тэрчлэн, бөөрний дайвар болон гипофиз булчирхайн гормонууд гол үүргийг гүйцэтгэнэ. 

	Хүний бие махбодод хоёр үндсэн төрлийн булчирхай бий. Шүүрлээ сувгаар биеийн хөндий юм уу, арьсны гадаргууд ялгаруулдгийг гадаад шүүрлийн булчирхай гэж нэрлэнэ. Жишээлбэл, шүлсний булчирхай шүлсээ амны хөндийд, ходоодны булчирхай шүүсээ ходоодонд, элэг цөсөө дээд гэдсэнд, хөлсний болон тосны булчирхай хөлс, өөх тосоо биеийн гадаргууд ялгаруулна. 

	Нөгөө нь гаргах цоргогүй, ялгасан бодисоо шууд цус юм уу, биеийн эд эсийн шингэнд оруулдаг дотоод шүүрлийн булчирхай юм. Үүнд бамбай, гипофиз, бөөрний дайвар, бэлгийн булчирхай зэргүүд багтана. Эдгээр амьд химийн лабораториуд мэдрэлийн тогтолцооны удирдлагын дор биед сайнаар үйлчилж ажиллана. Дотоод шүүрлийн булчирхайн шүүрэл гормон физиологийн хүчирхэг, идэвхтэй зүйл юм. Бие махбодын амьдралын үйл ажиллагааны тохируулгад гормон онцгой үүрэг гүйцэтгэдэг юм. Гормонгүйгээр хүн амьдрах боломжгүй. Жишээлбэл, бамбай булчирхайг авахад биеийн өсөлт, оюун ухааны хөгжилт огцом саатна. 

	Дотоод шүүрлийн нэг юм уу, хэсэг бүлэг булчирхайн үйл ажиллагаа хямарвал хүний мэдрэл их цочиромтгой болох юм уу, суларч доройтох, яс арьс болтлоо турах юм уу хагартлаа таргалах, яс хэврэгших юм уу, зөөлрөх, арьсны өнгө хувирах, эмэгтэй хүний нүүрийг үс бүрхэх зэргийн өөрчлөлт илэрнэ. 

	Гормон ихдэх юм уу, дутсанаас болж бие махбодын өсөлт, хөгжилтөд хэрхэн нөлөөлөхийг хэдэн жишээгээр харуулж болно. 1939 онд "Лайф" сэтгүүл 47,5 см өндөртэй, 55,40 г жинтэй 18 настай одой хүний тухай тэмдэглэн үлдээжээ. Францын эрдэмтэн Бюффон 37 настайдаа 42 см өндөртэй дэлхийн хамгийн бяцхан хүнийг ажиглаж, түүнийгээ "халаасны хүн" гэж нэрлэжээ. Британийн хатан хааны шадар хүн Генриетты-Марий Жоффи Хадсон 42 см хүрэхтэй үгүйтэй өндөртэй байжээ. Английн нэрт адмирал Том Пус сандлын түшлэгээс ялихгүй өндөр байжээ. 

	Аварга том хүмүүс ч байдаг. Жишээлбэл, голландын иргэн Даниэл Кайянус 222 см өндөртэй байв. Америкийн иргэн 1922 онд төрсөн Роберт Першинг Уодлоу 5 настайдаа 162,5 см, 10 насандаа 193 см өндөр байжээ. 22 настайдаа 272 см өндөртэй, 222,7 кг жинтэй байжээ. Дэлхийн хамгийн өндөр хүний нэгийг оросын Федор Махнов гэж үзэх ёстой. Түүний өндөр 285 см, жин нь 182 кг байжээ. Францын алдарт биологич Жан Ростин "Амьдрал" (1905 он) гэдэг номдоо түүний тухай дурдсан байдаг. Орчин үеийн спортын мастер Я. Круминь 216 см өндөртэй юм. 

	Том эмэгтэйчүүдээс Галл хотын Марианна Вэдэ 16 настайдаа 225 см өндөртэй, 160 кг жинтэй, грек Вассилики Каллиянди 230 см өндөртэй ажээ. 

	Ном хэвлэлд хамгийн өндөр 320 см хүний тухай бичсэн байдаг. Дэлхийн хамгийн хүнд хүн америкийн иргэн Роберт Хыюжес 1958 онд 32 настайдаа нас баржээ. Түүний биеийн жин 468 кг, аарцгийн тойргийн хэмжээ 3 м гаруй, өндөр нь 180 см байжээ. 

	Энэхүү өсөлтийн хазайлтууд гол төлөв хүмүүсийн удамшил, мэдрэл, дотоод шүүрлийн тогтолцоотой холбоотой юм. 

	Бэлгийн бойжилтын үе эхэлмэгц бэлгийн төдийгүй биеийн галбир хэлбэр, өндрийг хэлбэршүүлэхэд онцгой үүрэгтэй гипофиз (өнчин тархи), бамбай булчирхай зэрэг дотоод шүүрлийн булчирхайн бүтэц өөрчлөгдөж үйл ажиллагаа нь ихэснэ. Бэлгийн бойжилт эхлэх үеэс гипофиз түргэн томорч, ид хөгжих үед жингээрээ хоёр дахин нэмэгдэнэ. Жирэмсэн, үед гипофиз бараг гурав дахин томордог. Бэлгийн бойжилтын үед бамбай булчирхай мэдэгдэхүйц томорч, бэлгийн хөгжилд эрчимжүүлэх нөлөөтэй тиреодны гормоныг (тироксин, трийодтиронин) цусанд ихээхэн ялгаруулна. 

	Гипофиз булчирхайн өмнөд хэсэг эмэгтэй эрэгтэй хүмүүст боловсордог, бэлгийн бойжилт, хөгжилтөд маш чухал нөлөөтэй гурван (гонадотропин) гормон ялгардаг. Үүнд: эрэгтэй, эмэгтэй хүний бэлгийн булчирхайн өсөлтийг нэмэгдүүлдэг, эмэгтэйн фолликул, өндгөн эсийн боловсролтыг эрчимжүүлдэг, эмэгтэй хүний бэлгийн шинжийн хөгжилтийг хангадаг экстрогенийг ялгаруулах, эрэгтэй хүний төмсөгт үрийн утсыг (сперматогенез) ялгаруулах явдлыг хангадаг фолликулыг (тилакентрип) дэмждэг, охидын шар бие үүсэж, өндгөн эс гадагшлахыг нөхцөлдүүлдэг фолликулын өсөлтийг бэлтгэдэг, хөвгүүдийн манжин булчирхай, үрийн цэврүүний өсөлтийг хангадаг, эрэгтэй хүний бэлгийн шинжийн хөгжилтийн андрогенийг шүүрүүлж, төмсгийн завсрын эсийн (Лейдигийн эс) хөгжилтийг нэмэгдүүлдэг лютининг (мегакентрин) эрчимжүүлдэг; эмэгтэй хүний шар бие боловсорч, хөгжих, прогестроны бүтээгдэхүүнийг сэргээх, мээм томорч, сүү ялгарах явдлыг сэргээдэг пролактин—сүү оруулах гормон гэж тус тус хуваана. Пралактин жирэмслэлтийн явц хэвийн байхад чухал юм. Эрэгтэй хүнд пролактины сүү оруулах үйлчилгээ илэрдэггүй. Энэ нь тестостеронтой хамт манжин булчирхайн булчирхайлаг эд эсийн өсөлтөд нөлөөлнө. 

	Бэлгийн бойжилтын үед гипоталамусаас гипофизийн ажиллагаанд нөлөөлөх импульсын нөлөөн дор нас бие гүйцсэн хүнийхийг бодвол гонадотропины ялгарах хэмжээ огцом идэвхэждэг. 

	Ийнхүү гопадотропин бэлгийн булчирхайн үйл ажиллагаа, хөгжилтийг сэргээж эрчимжүүлнэ. Түүний оролцоогүйгээр сперматозоид, өндгөн эс, тэрчлэн эрэгтэй, эмэгтэй хүний өвөрмөц гормон ялгарахгүй. Гипофизыг бэлгийн үйл ажиллагааны "хөдөлгөх мотор" гэж нэрлэдэг нь санамсаргүй биш юм. Төмсгийн гормон илүүдвэл гипофизын үйл ажиллагааг дарангуйлж, дутвал гипофизын ажиллагаа ихэснэ. 

	Тэрчлэн гипофиз бүх биеийн эд эс, бүх төрлийн бодисын солилцоонд нөлөөлж, арьс, булчин, яс, дотор эрхтний хөгжилтийг эрчимжүүлдэг өсөлтийн маш чухал (соматотропын) гормоныг ялгаруулдаг билээ. Бас бэлгийн гормоныг идэвхжүүлж, цусан дахь холестерины хэмжээг багасгана. Өсөлтийн үед энэхүү маш хүчтэй гормоны солилцоо дутвал өсөлт хөгжилт саатаж, хэвийн хүүхэд жижиг болж хөгжиж болох бөгөөд ихэсвэл хэт том болоход хүрнэ. Энэхүү гормон уургийн фермент үүсэх, эд эсэд уураг цугларах явдлыг идэвхжүүлнэ. Уураг бол шинэ эд эсийн бий болох үндсэн материал билээ. Тархины дайвар (гипофиз) багасах, үйл ажиллагаа нь багасахад бие махбод таргалах юм уу, гэнэт турж эцэхэд, бэлгэ эрхтний өсөлт удаашрах, бэлгийн бойжилт зогсоход хүргэнэ. 

	Дутуу хөгжилтэй, 19 настай, одой хөвгүүнд гипофиз шилжүүлж суулгасан сонин туршилт байдаг. Энэхүү хагалгааг профессор Н. А. Богораз 1929 онд анх амжилттай хийжээ. Нас барагчийн цогцсоос гипофизыг нь хоёр цагийн дараа авчээ. Хөвгүүн 8 жилд 15,6 см өндөр болж, жинхэнэ эр хүн болжээ. Бас үүнээс дутуугүй сонин баримт байдаг. Н. А. Богораз хоёр одой хүнд бэлгийн бойжилтын нь үед гипофиз шилжүүлэн суулгахад өндөр болж, ерөнхий сэтгэхүй, эх бие нь хэвийн болоод зогсоогүй бэлгэ эрхтний нь хөвчрөл ихэсжээ. 

	Гипофизын өмнөд хэсэг бамбай булчирхай (тиреотронны) бөөрний дайвар булчирхайн гадрын (адренокортикотронны АКТГ) ажиллагааг эрчимжүүлдэг өөр ч гормоныг ялгадаг билээ. АКТГ нь бөөрний дайвар булчирхайд стероидын гормон, глюкокортикоидын үүсэх, цусанд оруулах явдлыг дэмждэг физиологийн идэвхжүүлэгч юм. Гипофизын арын хэсэг умайг агшаадаг, цусны даралт, усны солилцоог тохируулдаг гормоныг (окситоцип, вазопрессин зэрэг) ялгаруулдаг. Эдгээр гормонуудыг 1954 онд АНУ-д Дю Виньо зохиомлоор гарган авчээ. 

	Хүний гипофиз 1 гр хүрэхгүй жинтэй авч бие махбодын амьдралд маш чухал 10 гаруй гормоныг ялгаруулдаг учир дотоод шүүрлийн булчирхайнуудыг "удирддаг" төв булчирхай гэж үзэж болно. Зарим эрдэмтэд (Г. Мэгуи) гипофизыг "булчирхайн уураг тархи" гэж нэрлэжээ. Энэхүү булчирхай бүтцийнхээ хувьд нягт холбоотой гипоталамустай хамт нарийн төвөгтэй үйл ажиллагааг зохицуулдаг билээ. Сүүлийн үеийн тусгай судалгаагаар бэлгийн, бамбай, бөөрний дайвар булчирхайн холтослог гадрын үйл ажиллагааг гипоталамус гипофизоор дамжуулан зохицуулдаг. Бөөрний дайвар булчирхайн холтослог хэсэг, нойр булчирхай гипофизод "захирагдахгүй" эдгээр нь гипоталамусаас зохицуулах импульс шууд авдгийг нотолжээ. 

	Бэлгийн бойжилтын үед бэлгийн булчирхайн үйл ажиллагаа идэвхжиж эхлэхэд түүний гормонууд гипофизын өсөлтийн гормонд саатуулах нөлөө үзүүлснээр огцом өндөр болж байснаа биеийн өндөр нэлээд удааширна. Эмэгтэй хүний бэлгийн булчирхайн гормон өсөлтийг ихээхэн саатуулна. Үүнийг эмэгтэй хүн эрэгтэйчүүдийг бодвол намхан байдгаар тайлбарлана. 

	Ийнхүү гипофиз, бэлгийн болон гипофиз булчирхайн харилцан цаг тухайдаа өвөрмөцөөр үйлчилж буйг өсөлтийн хурд, биеийн хэлбэршиж байгаа хэмжээ, бэлгийн бойжилтын хугацаагаар тодорхойлно. Эрүүл хүний бие бялдрын өв тэгш хөгжилт болон бэлгийн бойжилт, тодорхой хугацаанд өсөлтийнхөө дээд хэмжээнд хүрнэ. Гэвч биеийн хүч орох, дотор эрхтэн, физиологийн тогтолцоонууд сайжрах явдал үргэлжилсээр байна. 

	Бэлгийн үйл ажиллагаа, хөгжилтөд бэлгийн амьдралын янз бүрийн үеүдэд өөрчлөгдөж байдаг бөөрний дайвар булчирхай маш чухал үүрэг гүйцэтгэдэг билээ. Бэлгийн бойжилт эхлэхээс өмнө бөөрний дайвар булчирхайн холтослог гадар бэлгийн системд саатуулах нөлөө үзүүлнэ. Бэлгийн бойжилтын үед бөөрний дайвар булчирхай мэдэгдэхүйц томорч, үйл ажиллагаа нь ихэснэ. Ялангуяа өндгөвч, төмсгийн эсүүдийн шүүрэл гаргах хэмжээ ихсэхтэй нэг зэрэг бөөрний дайвар булчирхайн шүүрэл гарган нэмэгдэнэ. Зассаны дараа, тэрчлэн жирэмсэн үед бөөрний дайвар булчирхай томордог. Ямар нэг шалтгаанаас бөөрний дайвар булчирхай дутуу хөгжвөл бэлгэ эрхтэн дутуу хөгжинө. Төрөлхийн бэлгийн булчирхайн дутуу хөгжил бөөрний дайвар булчирхайн холтослог гадрыг том болгоно4. 

	Бөөрний дайвар булчирхайн бор гадраас стероид гормоны нэгдэл гэж нэрлэдэг 405 орчим гормоноос 3-гидрокортизон, альдостерон, кортикостерон гурван нь хамгийн чухал, идэвхтэй нь юм. Гипофизын гопадотропины нөлөөн дор эрэгтэйчүүдийн бөөрний дайвар булчирхайн бор гадарт эр бэлгийн гормон (андроген) боловсорно. Харин эмэгтэй хүний бэлгийн гормон (эстроген) арай бага ялгарна. Иймээс ч бэлгийн бойжилтоос өмнө бөөрний дайвар булчирхайн бор гадрын үйл ажиллагаа ихэсвэл бэлгийн хөгжилт эрт эхлэх нь цөөнгүй билээ. Ингэвэл хүүхэд насандаа хөвгүүдийн хоёр дахь шинж, дур тачаал илэрч, бэлгэ эрхтний хэмжээ нас бие гүйцсэн эр хүний хэмжээнд хүрч, охидын биеийн юм маш эрт илэрнэ. 

	Эрдэмтэн Д. Д. Соколов цагаасаа өмнө өв тэгш хөгжилтэй болсон сонгомол жишээ болох хөвгүүний тухай бичжээ. Уг хөвгүүн 13 настайдаа их сургуульд элсэхийн учир биеийн байдлын магадалгаа авах гэж дотоод шүүрлийн булчирхайн хүрээлэнд иржээ. Тэр бээр бэлгийн хөгжилт, өсөлтөөрөө нас бие гүйцсэн эр хүнээс ялгарахгүй байжээ. Түүний оюун ухааны хөгжилт сонирхол их татжээ. Тэр бээр 10 дугаар ангид сурч, техникийн дээд сургууль эчнээгээр төгсжээ. Түүний сонирхдог зүйл нь дээд математикийн ажлыг судлах явдал байжээ. 18 насандаа их сургууль төгсөж, 20 настайдаа профессор болчихсон байжээ. 

	Цагаасаа түрүүлж өссөн, Сеүл хотын Ким Унг Енгийн өсөлтийг авч үзэж болох байна. 3 сартайдаа "аав", "ээж" гэж хэлээд, цагаан шүдээ харуулан хөгжилтэй инээж байжээ. 5 сартайдаа гэр дотуураа явж, 7 сартайдаа уншиж, бичиж, шатар тоглож байжээ. 3 настайдаа солонгос хэлээс гадна хятад, герман, англи хэл сайн сурчихсан байжээ. 

	Хөвгүүдийг бодвол охидын бэлгийн бойжилт эрт эхлэх, өөрөөр хэлбэл түргэсэх явдал маш элбэг юм. Бөөрний дайвар булчирхайн бор гадрын өөрчлөлтийн үед эрэгтэй хүн маш их үстэй болох, эмэгтэй хүнд эрших (эр хүний бэлгийн шинж) шинж илэрнэ. 

	Хүний эр эмийн чадвар, бэлгийн хоёр дахь шинжид ямар нэгэн тодорхой хэмжээгээр оролцдог андроген, эстроген гормоныг бөөрний дайвар булчирхайн бор гадар боловсруулдаг билээ. Бөөрний дайвар булчирхайн андроген гормоны нөлөөн дор бэлгэ эрхтэн хуухнаг хөгжиж, үүсдэг юм. Бөөрний дайвар булчирхайн андроген охидын хэлүү, их уруулын хөгжилт, умдагны үсжих явдлыг, хүүхэн үед дур тачаалыг эрчимжүүлдэг билээ. Бөөрний дайвар булчирхайн андрогений нөлөөн дор булчин хөгжиж, нуруу өндөр болно. Нас бие гүйцсэн эрүүл эрэгтэй хүний цусны андрогем, эстрогений хэвийн харьцаа дунджаар 5:1 байдаг. 

	Бөөрний дайвар булчирхайн тархилаг (төвийн) хэсэг цусны судсыг нарийсгадаг (тархи, зүрх, араг ясны судаснаас бусад), зүрхний ажиллагаа, эрч хүчний процессыг ихээхэн сайжруулдаг, булчингийн ажиллах чадварыг сэргээдэг, бодисын солилцоог зохицуулахад оролцдог маш чухал адреналин, норадреналин гормоныг (катехоламин) боловсруулдаг билээ. Адреналин жирэмсэн үед умайн гилгэр булчинг агшааж, жирэмсэн биш үед сулруулна. Уг гормон сэтгэл гэнэт хямрах (айх, уурлах зэрэг), эгзэгтэй үед амьдралын хүч чадлыг дайчлахын тулд цусанд ихээр ордог. 

	Бамбай булчирхай эрт хөгжих, үйл ажиллагаа нь ихсэх үед цагаасаа өмнө бэлгийн бойжилт эхлэхэд хүргэж мэднэ. Жишээлбэл, залуу амьтанд бамбай булчирхайн шүүрлийг тарихад бэлгийн хөгжилт эрт эхэлнэ. Хэрэв шанаган хорхойг бамбай булчирхайгаар хооллоход хэвийнхээ өсөлтийн хэмжээнд хүрэлгүй хурдан жижиг мэлхий болон хувирна. Ийм замаар ялааны хэмжээтэй мэлхийг гарган авч болно. Бамбай булчирхайг "өсөлтийн булчирхай" гэдэг нь дэмий үг биш юм. 

	Эрэгтэй хүний бэлгийн андроген, тестостерон гормон бүх биеийн өсөлт, булчин, бэлгэ эрхтэн, манжин булчирхай, үрийн цэврүү, куперийн болон өөхний булчирхайд нөлөөлж, тэдгээрийн үйл ажиллагаа, бэлгийн рефлексийн илрэлийг дэмжинэ. Тэрчлэн араг яс, булчин, зүрх судас, бөөрний өсөлтийг эрчимжүүлж, нүүрэнд үс ургах, ерөнхий, тухайлан уургийн солилцоог нэмэгдүүлж, төв мэдрэлийн тогтолцоог автоматаар сэргээж, нас бие гүйцэж яваа хархүүг идэвхтэй, хүчтэй, тэсвэртэй байх "эр хүний" шинжтэй болгоно. Тестостерон, андрогенээс 6—7 дахин идэвхтэй бөгөөд бэлгийн хоёр дахь шинжийн хөгжилд чухал үүрэг гүйцэтгэж, үрийн сувгийн хучаас эдэнд сайнаар нөлөөлж, сперматогенезийг эрчимжүүлж, тэжээлийг нь сайжруулна. 

	Эмэгтэй хүний бэлгийн булчирхайн гормон (эстрадиол, прогестерон) эр бэлгийн гормоны эсрэг үйлчилнэ. Үүнд: нурууны өсөлт араг яс булчингийн тогтолцооны өсөлтийг нэлээд удаашруулж, нүүрэнд үс ургах явдлыг саатуулж, бодисын солилцоо, өөх хуралдах явдлыг бууруулж, харин мээмний хөгжилтийг сайжруулна. 

	Эмэгтэй хүний бэлгийн гормон (эстрадиол, прогестерон) эрэгтэй хүний бие махбодод их байвал бэлгэ эрхтэн дутуу хөгжих (гиногоиадизм) манжин булчирхай, төмсгийн эр үрийг гаргах хучаас эдийг хатангирших, эмэгтэй хүний шинжтэй болох, мээм томроход хүргэнэ. Бэлгийн булчирхай давсгийн хаах хуниасыг идэвхжүүлдэг. Иймээс ч бэлгийн гормон дутмаг хүүхэд насанд (хөгширсөн үед) шөнө мэдээгүй шээдэг. Бэлгийн булчирхай ихээхэн гарах нас болж ирэхэд орондоо шээх явдал арилна. Бэлгийн булчирхай нуклеин хүчлийн био нийлэгшил уураг, зарим амино хүчлийг эрчимжүүлдэг. Үүнээс гадна эрэгтэй хүний бэлгийн булчирхай бие махбодод хуралдсан уургийн, бодис харилцан үйлчлэлцэх, булчингийн хүч, биеийн жин нэмэгдэхэд нөлөөлнө. Бас эдгээрийн нөлөөнөөс улаан эс, цусны гемоглобины хэмжээ хамаарна. 

	Бэлгийн булчирхай тархины бор гадарт үйлчилж, бэлгийн янз бүрийн чиглэлийн үйл ажиллагааг хангахад чиглэнэ. 

	Уураг тархины үйл ажиллагаа хэвийн байх, түүний цусан хангамжийг сайжруулахын тулд цусан дахь бэлгийн гормоны хэмжээг хангалттай байлгах хэрэгтэй. Бэлгийн гормон дутах юм уу, бэлгийн булчирхайн гормон гаргах үйл ажиллагаа буурахад тархины бор гадрын саатах, сэрэх процесс хямарна. Бэлгийн гормон судас хатуурахад хүргэдэг цусны сийвэнгийн холестериныг багасгадгийг онцлон тэмдэглэвэл зохино. 

	Эрэгтэй, эмэгтэй хүний дур тачаалын сэрлийг бэлгийн сэрлийн нийтлэг гормон болох андрогенээр тодорхойлдог билээ. Хүнд эстроген гормон энэхүү үүрэг гүйцэтгэдэггүй юм. Эдүгээ эмэгтэй хүний дур тачаалын сэрлийг дэмжихэд андроген гормон маш чухал үүрэг гүйцэтгэдгийг нотолсон баримт хангалттай байгаа билээ. Бөөрний дайвар булчирхайг хэвийн ажиллаж буй (андроген ялгаруулдаг), тэрчлэн өндгөвчийг авсан үед эмэгтэй хүний дур тачаал арилдаггүй юм. Гэхдээ эмэгтэй хүний бие махбод эстрогенээр хангалттай ханасан үед андрогений сэргээх нөлөө (либидо) тод илэрнэ. 

	Гэвч эр эмийн дур тачаалын чиглэл хүмүүжлийн нөхцөлөөс олон талаараа хамаарна. 

	Төрөлхийн бэлгийн булчирхай эрт хөгжих, бусад (бамбай, гипофиз, бөөрний дайвар) булчирхайнуудтай хамтарч үйл ажиллагаа нь идэвхжих  үед эрт гадаад бэлгэ эрхтэн томорч хөгжиж, бэлгэ эрхтэн цагаасаа өмнө хөгжинө. Мөн өвчин, үйл ажиллагаа нь муудах зэргээс боргоцой хэлбэрт булчирхай (тархины дээд дайвар) хэмжээгээрээ багасаж (0,5 г) сэрээ юм уу бамбай булчирхай буруу хөгжиж хатна. Хэвийн үед энэ хоёр булчирхай хүүхэд насанд хамгийн сайн ажиллаж бэлгийн булчирхайн хөгжилт, үйл ажиллагааг саатуулж байдаг билээ. Үүнд: Эхний үед 7 нас хүртэл, дараа нь 12—13 нас хүртэл саатуулна. Бэлгийн бойжилт эхлэхэд эдгээр булчирхайнууд хэмжээгээрээ багасаж, үйл ажиллагаа эрс буурна. Харин бэлгийн, бамбай, гипофиз булчирхайнууд томорч, дотоод шүүрлийн бусад булчирхайнуудыг томруулна. Эдгээр нь эрчтэй ажиллаж, бүх эрхтэн, ялангуяа яс булчингийн тогтолцоог эрчимжүүлнэ. Бэлгийн анхдагч болон хоёрдогч шинж огцом эхэлж мэдэгдэхүйц хөгжинө. Залуу молтогчин туулайн сэрээ хэлбэрийн булчирхайг авсны дараа бамбай, бэлгийн булчирхай томорч байжээ. 

	Боргоцой, сэрээ булчирхайн ажиллагаа эрт сулрахад бэлгийн болон бөөрний дайвар булчирхайн цагаасаа өмнө хөгжих явдлыг барьж чадахгүй, бойжилт эрт эхэлж, бие махбод эрт хөгширдөг гэдгийг шинжлэх ухаан нотолжээ. Үүнийг эрт эхэлж, цагаасаа өмнө хөгширсөн түүхэн баримтаар авч үзье. Унгарын хаан Богеми Людвиг II хоёр настайдаа хаан ширээнд сууж, 14 настайдаа хууз сахалтай болж, 15 насандаа гэрлэж 18 насандаа үс нь бууралтаж, 20 насандаа өтлөлтийн бүх шинжүүд гүнзгий илэрч нас баржээ. Бас хоёр настайдаа биеийн юм нь ирж, 8 настайдаа хүүхэд төрүүлж, 25 настайдаа хөгшрөлтөөс болж нас барсан эмэгтэйн тухай яриа бий. 

	Ном хэвлэлд 10—12 настай хөвгүүн нас бие гүйцсэн эмэгтэйд үр тогтоож чадахыг бичсэн бий. Оросын эмч П. X. Хажинский, С. И. Ершов нар 1933 онд зургаа хагас настай охин хэвийн жирэмсэн байсныг тэмдэглэжээ. 

	Эмч Сакчи цагаасаа өмнө бэлгийн бойжилт олсон, 8 настай хэр нь үс сахал нь нас бие гүйцсэн эрэгтэй хүнийх шиг сайн ургасан, бүдүүн дуутай, бие, бэлгэ эрхтэн, сэтгэл санаа нь эр хүнийх шиг болсон 8 настай хөвгүүнийг ажиглажээ. Хамгийн эрт балчир насандаа хүүхэд төрүүлсэн хүний тухай 1939 онд Э. Эскомель бичжээ. Перу улсын иргэн Лина Медина 8 сартайгаасаа биеийнхээ юмыг үзэж, 4 нас 8 сартайдаа жирэмсэлж, 5,5 настайдаа кесарев хагалгаа хийлгэж 2600 г жинтэй амьд хүү төрүүлжээ. 

	Ийнхүү бэлгийн гаж өөрчлөлт гэж нэрлэдэг цагаасаа өмнө дур тачаал төрөх, бэлгийн бойжилт болох явдал нь мэдрэлийн тогтолцооны хэвийн хөгжилтийн хямрал юм уу, өвчин, дотоод шүүрлийн ялангуяа бөөрний дайвар булчирхайн томролт, үйл ажиллагаа нь хэт ихсэхтэй ихээхэн холбоотой юм. 

	Аль ч хүйсийн бие махбод эр эмийн бэлгийн гормоныг тогтмол боловсруулж байдаг. Тэдгээрийн аль нэг нь эр эмийн дур тачаалыг хоёрдмол шинжийн элементийг агуулж байдаг билээ. Бэлгийн бойжилтын үед бэлгийн булчирхайн бүтээгдэхүүн ялихгүй өөрчлөгдөж, түр зуур эсрэг хүйсийн шинж тэмдэг илрэхэд хүргэнэ. Үүнд: хөвгүүдийн бие эмэгтэй хүний шинжтэй болж мээм томорно. Охидын дууны өнгө бүдүүрч сахал үс хэт ургана. 

	Бэлгийн бойжилтын үед мэдрэлийн тогтолцоо маш эрчтэй, хүчтэй ажиллаж, эсрэг хүйсийн хүнийг тачаадах дурыг нэмэгдүүлж өгнө. Энэ үед бие махбод дотоод шүүрлийн булчирхайн асар их харилцан нөлөөллийн дор байдаг. Эдгээр нь бэлгийн амьдралгүйгээр байж үл чадах дур тачаал төрөх явдлыг нөхцөлдүүлдэг дотоод цочруул мөн. Гормоны таатай нөлөөний дор бие махбод, мэдрэлийн тогтолцоо зохицуулах үүргээ маш амжилттай биелүүлж чадна. 

	Бэлгийн хөгжилт, бойжилтыг гипоталамус, гипофиз, бэлгийн болон бөөрний дайвар, бамбай зэрэг бусад дотоод шүүрлийн булчирхайнууд идэвхтэй оролцсон тогтолцоо үйл ажиллагааг нь хангадаг билээ. Бэлгийн бойжилтын үед бие махбодод өөрчлөлт гарахад төв мэдрэлийн тогтолцоо, юуны өмнө дотоод шүүрлийн тогтолцоо, ялангуяа бэлгийн булчирхайн хөгжилтийг ихэсгэдэг гипоталамусын төв хэсэг зонхилох үүрэг гүйцэтгэнэ. Энэ үед гормоны үйл ажиллагаа нэлээд эрт эхэлнэ. Хөвгүүдэд поллюци, охидод биеийн юм ирэх үед үржих юм уу, үр удмаа үргэлжлүүлэх үйл ажиллагаа эхэлнэ. 

	Бэлгийн булчирхайн гормон эрэгтэй, эмэгтэй хүний бие бялдрын шинжийг илтгэх төдийгүй ааш зан, араншин сэтгэх, мэдрэхүй зэрэг сэтгэхүйн үйл ажиллагаатай холбоотой. Бэлгийн булчирхайн ажиллагаа хангалтгүй бол хааяа хүүхэд насанд тодорхой шалтгаангүйгээр хүний ааш зан, оюун ухааны болон бие бялдрын өсөлтөд нөлөөлж, бэлгийн бойжилтын хоёр дахь шинж муу илэрч болно. Үүнд: эрэгтэй хүний үс сахал муу ургаж, араг яс сул хөгжиж, булчин нь сулбайж, гадаад бэлгэ эрхтэн дутуу хөгжинө. Эмэгтэй хүний аарцаг нь нарийн, мээм нь жижиг улбагар, биеийн пропорциональ хөгжилт гажиж, хүүхэн хүний шинж муу илэрч, дур тачаал буурч, биеийн юм хожуу ирж, жигд ирэхээ больдог. Бэлгийн булчирхай нь дутуу хөгжсөн, ажиллагаа муутай эрэгтэй, эмэгтэйчүүд эрт өтөлдөг. 

	Бие махбод, түүний өсөлт хөгжилт, эр эмийн амьдрал, ер нь амьдралын үйл ажиллагаанд бэлгийн булчирхай ямар их нөлөөтэйг уг булчирхайг нь авсан, зассан, өөрөөр хэлбэл бие махбод бэлгийн гормоноор дутсаныг жишээлж авч болох юм. 

	Бэлгийн бойжилтын ид насандаа бэлгийн гормон дутсан хүмүүс юуны өмнө бэлгийн хөгжилтийн хоёр дахь шинжээ алдаж, өөхөлж таргалах хандлагатай болно. Тэрчлэн тайган (засуулсан) хүний сэтгэл санаа огцом өөрчлөгдөж, дүнсгэр, хөдөлгөөн багатай, зөрүүд, муу санаатай, харамч, амиа хичээсэн хатуу сэтгэлтэй болж, сэргэлэн цовоо, хөгжөөнтэй байдлаа алдаж, сэтгэлээр унаж, ганцаардсан арчаагүй байдалд ордог. Тайган хүний оюун санаа мохож, хүмүүстэй муухай харьцдагаараа ялгарна. 

	Нас бие гүйцсэн тайган эмэгтэйн умай, гуурс, мээм хатангиршина. Үтрээ нь гэнэт агшиж, гарах хэсгийн нь салст бүрхэвч хуурайшин, биеийн юм өөрчлөгдөнө. Эмэгтэй хүний дуу бүдүүрч, доод уруул, дээд уруулаар сахал ургаж, умдгийн үс цөөрнө. Тайган эр хүнийг бодвол илүү их таргална. Хурьцах дур буурах юм уу, бүрмөсөн арилна. 

	Газар газрын янз бүрийн ард түмнүүдийн бэлгийн бойжилт эхлэх үе, дур тачаалын шинж харилцан адилгүй юм. Хойд туйлынхныг бодвол өмнө дорно зүгийн ард түмний эр эмийн үйл ажиллагаа нэлээд эрт эхэлж эрчтэй үргэлжилдэг их газрын дунд хэсэг, уулаар амьдрагчдыг бодвол далайн эрэг хөндийгөөр амьдрагчдад бэлгийн бойжилт нэлээд эрт эхэлдэг. Бид нэгэнтээ эр эмийн ажлын хүч чадал, бэлгийн бойжилтын эхлэх, үргэлжлэх хугацаа мэдрэлийн хэв шинж, удамшил, цаг улирал, хүмүүжлийн нөхцөл зэрэг олон зүйлээс хамаардгийг авч ярилцсан билээ. Тэжээллэг биш хоол унд, материаллаг нөхцөл муу бол бэлгийн бойжилтын саатуулна. 

	Бэлгийн бойжилтын үе бэлгийн хөгжилтийн хоёр дахь үе төлөвших үеэс эхэлж, бэлгийн булчирхай үйл ажиллагаа бүрэн гүйцэтгэж чадах үед дуусна. Энэ нь дунджаар 4—5 жил үргэлжилнэ. Энэ үед бэлгийн зөн өөрийгөө мэдэх, сэтгэлээ хангахыг шаргуу шаардана. Ялангуяа эрт сэтгэлээ хангаж сурсан хөвгүүдэд тачаадах сэрэл бүр ч их төрнө. 

	Энэ үед хөвгүүд, охид эр эмийн амьдралыг эхлэх чадвартай болсон байдаг. Гэвч бие махбод үргэлжлэн өсөж байх бөгөөд өсөлт хөгжилтийг бүрэн дууссан гэж үзэж болохгүй. Бэлгийн бойжилтын үе эхэлж байгаа нь охид, хөвгүүд бэлгийн хэвийн ажлыг хийх бүрэн бойжсон гэсэн үг биш юм. 

	Бэлгийн зөн бэлгэ эрхтэн хөгжихөөс өмнө, бие махбод нийтдээ өсөж хөгжиж дуусахаас өмнө илрэх нь маш элбэг юм. Хэрэв бэлгийн инстинктийг барих хүчин зүйл сул, тохироогүй байвал залуу хүмүүс осолтой зүйлд ч хүрч мэдэх билээ. 

	Энгэр зөрүүлэх чадвар үр тогтоох чадвараас эрт эхэлнэ. Энэ бол хүний бэлгийн хөгжилтийн нэг зохимжгүй явдал юм. "Бие махбодын бэлгийн хөгжилт бэлгийн инстинкт нэлээд эрт илрэх нь хүний биеийн эр эмийн явдлын бүх хэвийн бус, гажиг бий болгох нэг гол шалтгаан мөн" гэж И. И. Мечников хэлжээ. 

	Бэлгийн бойжилтын үеийн нэг гажиг бол өргөн тархсан, хааяа бэлгийн бойжилтын өмнөх үед илэрдэг онанизм юм. 

	Хааяа архидах юм уу, ахмад хүмүүсийн ярианы нөлөөгөөр зарим өсвөр үе, хөвгүүд эр эмийн амьдралд маш эрт ордог. 

	Эр эмийн амьдралд эрт орох нь бэлгийн хөгжилтийг түргэсэж, анхны санамсаргүй хавьтлын дараа цаашид дахин хурьцах хүсэл төрж эрж хайж, эр эмийн эмх замбараагүй холбоонд сургаж, өнгөний өвчин халдахад ч хүргэж мэдэх юм. 

	Хөвгүүд гэрлэхээсээ өмнө эр эмийн явдлыг заавал амсаж "үзэх" хэрэгтэй гэж буруу боддог хүмүүс байдаг нь харамсалтай Зарим хөвгүүд "өөрийгөө бүгдийг мэдсэн", "ялж дийлсэн" хүн гэж онгирч сагсуурдаг. Бид охидын нэр төр, бахархлын тухай цөөнгүй ярьдаг ч хэнтэй ч хавьтаагүй онгон цэвэр хөвгүүдийн нэр төр, бахархал, цэвэр ариун, хиртээгүй сэтгэлийн тухай ярихаа мартаж, дуугүй өнгөрдөг. 

	Бие бялдар бүрэн төгс хөгжөөгүй байхад хэт эрт эр эмийн амьдралд орох, зориудаар бэлгийн дур тачаалаа хүргэх явдал гэрлэсний дараа эр эмийн амьдралд муугаар нөлөөлж болох юм. Эр эмийн амьдралд эрт орсон залуус хөгжилтдөө хүрч чадалгүй эр эмийн хямралд орж, эцэг ч, эх ч болж чаддаггүй, залуугаасаа өөрийгөө хямгадаж сурсан хүмүүс бүр өвгөртлөө хүч чадалтай, төгс сайхан амьдарч чаддаг. 

	Охидын анхны дур тачаал хөвгүүдийнх шиг тэгж цочмог илэрдэггүй. Тэд цагаасаа өмнө эр эмийн амьдралд орохоос сэргийлэх тэсвэртэй байдаг. Хөвгүүдийнхийг бодвол охидын эр эмийн дур тачаал хожуу хөгждөг. Энэ үед хайрын сэтгэл хөдлөл арай эрт үүсдэг. 

	Бэлгийн бойжилт хэчнээн хожуу эхлэх тутам төдий чинээ удаан үргэлжлэх боловч хүн эр эмийн ажлын цагийг нь олж эхэлбэл эрүүл мэнд, цаашдын амьдралын эр эмийн хэвийн ажиллагаанд зохимжтой юм.

Notes

		[←1]
	 100—120 жилийн өмнө өсвөр үеийнхний өсөлт жишээлбэл өндөр нь 15 см, биеийн жин нь 4—5 кг бага байв. Энэ хугацаанд дунджаар, нас бие гүйцсэн эрэгтэйчүүд өндөр нь 9 см эмэгтэйчүүлийн өндөр 7 см нэмэгджээ. 




	[←2]
	 А. С. Макаренко. Соч. т. 4, 1960, с 250




	[←3]
	 Зарим охид, хүүхний умайн булчингийн цусан хангамж, өөрөөр хэлбэл хүчилтөрөгч дутмаг байснаас биеийн юм өвдөлттэй ирдэг. 




	[←4]
	 Үр хөврөлийн үед бөөрний дайвар булчирхайн бор гадар ерөнхийдөө бэлгийн булчирхайн гаралтай байдаг. 




	[←5]
	 Бөөрний дайвар булчирхайд стероид гормон нийлэгших гол материал бол аскорбины хүчил, холестерин юм. 

